
भूमिका
*******

गायत्री की साधना सर्व सुलभ भी है और सर्वोत्तम फलदायिनी भी। हमने स्वयं अपने इस छोटे से जीवनकाल में सवा करोड़ से अधिक जप के पुरश्चरण किये हैं। इस साधना में हमें जो अनुभव हुए हैं उनका वर्णन करना उचित न समझकर केवल इतना ही कहना चाहते हैं कि—गायत्री ही भूलोक की कामधेनु है। यह मंत्र इस भूतल का कल्प-वृक्ष है। लोहे को स्वर्ण बनाने वाली, तुच्छ को महान बनाने वाली, पारसमणि गायत्री ही है। यह वह अमृत निर्झरणी है, जिसका आचमन करने वाले को परम तृप्ति और अगाध शान्ति प्राप्त होती है। गायत्री की आध्यात्मिक ज्ञान गंगा में स्नान करके मनुष्य सब प्रकार से पाप-तापों से छुटकारा पा सकता है। हमारी सलाह और पथ-प्रदर्शन में अब तक जिन अनेक स्त्री-पुरुषों ने गायत्री की उपासना की है उनने भी अपने अनुभव संतोषजनक बताये हैं। इन सब अनुभवों के आधार पर हमारा सुनिश्चित विश्वास है कि कभी किसी की गायत्री साधना निष्फल नहीं जाती।
‘‘गायत्री महाविज्ञान’’ के दोनों खण्डों में अनेकों साधन विधियों का वर्णन है। उनमें से कुछ सर्वसुलभ एवं निरापद साधनायें संक्षिप्त रूप में इस पुस्तक में संकलित की गयी हैं। पुस्तक में वर्णित कोई बात समझ में न आवे तो जवाबी पत्र भेजकर लेख का समाधान किया जा सकता है। विशेष जानकारी के लिये ‘‘गायत्री महाविज्ञान’’ के तीनों खण्डों को पढ़ना चाहिये।
—पं0 श्रीराम शर्मा आचार्य
----***----

मंत्र-शक्ति का रहस्य
*******

मन्त्र शक्ति से कभी कभी ऐसे काम होते देखे और सुने जाते हैं जिनसे असाधारण आश्चर्य होता है। अत्यन्त विषैले सर्प जिनकी फुसकार से ही मनुष्य मर सकता है, मन्त्र शक्ति से कीलित होकर रस्सी की तरह पड़े रहते हैं और कुछ हानि नहीं पहुंचाते। जिस सर्प ने मनुष्य को काटा है उसे ही मंत्र शक्ति से बुलाकर काटे हुए स्थान से विष चुसवा कर रोगी को अच्छा कर देना कई सर्प विद्या विशारदों का बाएं हाथ का खेल होता है। जहरीले बिच्छू जिनका डंक लगते ही मनुष्य बेचैन हो जाता है, मन्त्र शक्ति से निर्विष हो जाते हैं, डंक की पीड़ा मिनटों में अच्छी हो जाती है। पागल सियार या कुत्ते के काटे हुए, जहरीली मक्खियों या कीड़ों के काटे हुए लोग भी इसी प्रकार ठीक होते देखे गये हैं। मधुमक्खियों को मन्त्र शक्ति से निर्विष करके लोग उनका शहद बड़ी सुगमता पूर्वक निकाल लेते हैं।
कमलवाय, पीलिया, तिल्ली, पारी के ज्वर, कंठमाला, मृगी, उन्माद आदि रोग मन्त्र द्वारा ठीक होते देखे जाते हैं। बच्चों के पसली चलना, अधिक रोना, दूध पटकना, चौंक पड़ना, सूखते जाना आदि बहुत से रोग भी इसी विधि से ठीक होते देखे गये हैं। भूत बाधा, प्रेत पिशाच आदि के उपद्रव आदि का भी मन्त्रों द्वारा शमन होता है। मन्त्रों द्वारा हानि भी पहुंचाई जाती है किसी को बीमार कर देना, द्वेष करा देना, वश में कल लेना आदि हानि कारक उपचार भी किये जाते हैं और जरूरत पड़ने पर बुद्धि को सुधारने में मानसिक शक्तियों को श्रेष्ठ एवं उन्नतिशील बनाने में भी इनका प्रयोग किया जाता है, हम ऐसे व्यक्तियों को जानते हैं जिन्होंने मन्त्र शक्ति से अनेक पगले, आधे पगले, भुलक्कड़, जड़ मूढ़, शठ और दुष्टों के जीवन में आश्चर्य जनक परिवर्तन उपस्थित कर दिया है। इसके अतिरिक्त और भी असंख्य प्रकार के भले बुरे कार्य मन्त्र शक्ति से होते हैं और होंगे।
इन सब बातों को देखते हुए यह प्रश्न उपस्थित होता है कि ऐसे आश्चर्य जनक कार्यों का मूल स्रोत क्या है? यह शक्ति कहां से आती है और किस प्रकार काम करती है? मन्त्रों की शब्द रचना पर मामूली तौर से दृष्टिपात करने पर यह पता नहीं चलता कि इनके उच्चारण में ऐसी क्या विशेषता है जिनके द्वारा वह अद्भुत शक्ति उत्पन्न हो जाती है। मन्त्रों की वाक्यावली में से कोई ऐसा महत्व पूर्ण अर्थ भी नहीं निकलता जिसके आधार पर उसमें किसी विशेषता के निहित होने का अनुमान लगाया जा सके।
मोटी बुद्धि से सरसरी तौर पर देखने से मन्त्रों का मर्म समझ में नहीं आता परन्तु गंभीरता पूर्वक विवेचन करने से वस्तु स्थिति का पता चल जाता है। ‘शब्द’ एक सजीव पदार्थ है जो भी शब्द हमारे स्वर यन्त्र में से निकलता है वह ईथर तत्व में एक कम्पन उत्पन्न करता है, यह कम्पन उस उच्चारण करने वाले मनुष्य की इच्छा शक्ति और धारण के अनुसार बलवान और निर्बल होते हैं, पृथक-पृथक रूप से अक्षरों का स्वरूप अदृश्य जगत में बनता है एक तथा विशेष प्रकार की शब्दावली को एकत्रित कर देने से उनका विशिष्ट स्वरूप बन जाता है अक्षर विज्ञान के आचार्य इस बात को जानते और मानते हैं कि अमुक प्रकार के अक्षरों का एक समूह अमुक प्रकार के कंपन उत्पन्न करता है और वह इस प्रकार का हानिकर व लाभदायक प्रभाव उत्पन्न करता है। जैसे शहद और घी दोनों ही मामूली खाद्य पदार्थ हैं परन्तु यदि वे बराबर मात्रा में मिला कर खाये जायें तो बड़े घातक प्रभाव उत्पन्न करते हैं। उसी प्रकार अमुक अक्षर का उच्चारण अमुक अक्षर के बाद करने से क्या फल होता है उस विज्ञान का सूक्ष्म परीक्षण करने के बाद मन्त्रों की अक्षर रचना इस प्रकार की गई है जिससे अमुक प्रकार का ही प्रभाव उत्पन्न हो।
ॐ ह्रीं हूं, श्रीं, क्लीं, वष आदि एकाक्षरी मन्त्र अपना विशेष महत्व रखते हैं। कंठ के स्वर यन्त्र के जिस स्थान से यह अक्षर निकलते हैं उनमें कुछ अलौकिक विशेषता है। इस विशेषता को ध्यान में रखते हुए वर्णमाला में या बोलचाल की भाषा में कहीं भी इन्हें स्थान नहीं दिया गया है यदि दिया जाता तो उच्चारण करने वालों के सामने ऐसे भले बुरे परिणाम उपस्थित होते जिनकी उन्हें आवश्यकता न थी। मन्त्रों की रचना ऊट-पटांग अक्षरों का जोड़ मालूम पड़ती है परन्तु वास्तव में बात दूसरी ही है। एक अक्षर का स्वतन्त्र महत्व और अमुक अमुक अक्षरों के सम्मिलन का सामूहिक महत्व उन दोनों तथ्यों पर योग विद्या के तत्वज्ञों ने सूक्ष्म दृष्टि से विवेचना करके मन्त्रों की रचना की है। सच्चे मन्त्रों को उचित रूप से अभिमन्त्रित करने पर अक्षर विज्ञान के सिद्धान्तों के अनुसार उनका निश्चित फल प्राप्त होता है इसकी चाहे जो परीक्षा कर सकता है।
शब्द रचना के अतिरिक्त प्रयोक्ता की धारणा और विश्वास शक्ति का बल होता है। यह बल जितना ही न्यूनाधिक होगा उतना ही मन्त्र भी फल दायक होगा। उसी मन्त्र के द्वारा एक साधक अद्भुत करतव्य कर दिखाता है, परन्तु दूसरे को उसके द्वारा कुछ विशेष सफलता नहीं मिलती, इसका कारण प्रयोक्ताओं का विश्वास और मनोबल है। जिसके मन में अपने मन्त्र के ऊपर अविचल श्रद्धा है उसका प्रयोग असफल नहीं हो सकता किन्तु जिसका मन शंका से शंकित रहता है, संकल्प विकल्प किया करता है उसकी सफलता प्राप्त होना दुर्लभ है। मन्त्र को सिद्ध करने के लिये एक विशेष प्रकार का अद्भुत कर्मकाण्ड करना पड़ता है, कोई मन्त्र मरघट में सिद्ध किये जाते हैं, किन्हीं के लिये अर्ध रात्रि के समय निर्जन स्थानों में जाना पड़ता है, किन्हीं मन्त्रों को अमुक व्रत, उपवास और विधि विधानों के साथ सिद्ध करते हैं, यह मन्त्र सिद्धि के कर्मकाण्ड इस लिये हैं कि मन्त्र योगी को स्वयं अपने ऊपर अपने मन्त्र के ऊपर सुदृढ़ विश्वास हो जावे। जिसने उन साहस पूर्ण और कष्टदायक मंत्र सिद्धि की साधना को पूरा किया है निश्चय ही उसे अपनी साधना पर विश्वास होना चाहिये। यही विश्वास वह बल है जिससे मन्त्र सजीव होता है और अपना चमत्कार दिखाता है। अक्षर रचना के पश्चात यह धारणा एवं विश्वस्तता ही सफलता की आधार भूमि है।
मन्त्र में तीसरा तथ्य इच्छा शक्ति है। कार्यसिद्धि के लिये प्रयोक्ता की तीव्र इच्छा का होना आवश्यक है। प्रयोग के साथ-साथ अपनी सम्पूर्ण मानसिक शक्तियों को एक स्थान पर एकत्रित करके सफलता की उत्कंठ आकांक्षा में अपना मनोयोग लगाना होता है। विभिन्न दिशाओं में काम करने वाली शक्तियां जब एक ही दिशा में पिल पड़ती हैं तो उसी प्रकार अचरज भरा कार्य हो जाता है जैसे आतिशी शीशे के थोड़े से क्षेत्र पर बिखरी हुई सूर्य किरणें एक स्थान पर एकत्रित कर देने से आग जलने लगती है।
मन्त्र की सफलता के यह तीन आभ्यन्तरिक तथ्य हैं चौथा तथ्य बाहरी है। वह भी इन तीन की तरह ही आवश्यक और महत्व पूर्ण है। यह चौथा तथ्य है कि जिस आदमी के ऊपर प्रयोग किया जाय उसको मंत्र की शक्ति पर विश्वास हो, कम से कम इस बात की सूचना तो अवश्य ही हो कि मेरे ऊपर कुछ मांत्रिक प्रयोग किया जा रहा है। मैस्मरेजम विद्या का जिन्हें ज्ञान है वे पाठक जानते हैं कि जब तक सामने वाला व्यक्ति कुछ झेंप न जाय तब तक उसे निद्रित नहीं किया जा सकता। कोई कठोर मनोभूमि का आदमी दृढ़ता पूर्वक कह दे कि मेरे ऊपर कोई मैस्मरेजम नहीं कर सकता तो उसको प्रभाव में लाना कठिन है। मन्त्र योग और मैस्मरेजम एक ही पेड़ की दो शाखाएं हैं, इसमें भी वही सिद्धान्त काम करता है। यदि सामने वाले व्यक्ति को विश्वास होगा कि मेरे ऊपर कोई कारगर प्रयोग हो रहा है तो निश्चय ही उसके ऊपर प्रभाव पड़ेगा। यदि उसे पता न हो या विश्वास न हो तो मन्त्र का पूरा फल नहीं मिल सकता। कारण यह है कि मन्त्र योग भी एक योग है, योग का अर्थ है जोड़। जोड़ के लिये कम से कम दो संख्यायें जरूर चाहिये। दोनों के मिलने से ही तो योग होगा। यदि एक पक्ष मिलने से इन्कार करे तो जोड़ का—योग का—मंत्रयोग का समुचित लाभ होना कठिन है, जिसके ऊपर प्रयोग किया गया है उसका विश्वास भी साथ में होना चाहिये, यदि वह नहीं तो प्रयोग उतना ही सफल होगा जितना कि एक हाथ से ताली बजाने में सफलता मिलती है।
जो प्रयोक्ता सदाचारी, संयमी, सद्भावना युक्त है जिन्हें अपनी साधना पर विश्वास है, जो दूसरों को अपने प्रभाव में लेने की कला से परिचित हैं उनके मन्त्र कभी झूंठे नहीं होते। ऐसे मंत्र योगी आमतौर से अपने उद्देश्य को पूरा कर ही लेते हैं उनके प्रयोग प्रायः व्यर्थ नहीं हो जाते हैं।
----***----

गायत्री की दैनिक साधना
*******

निस्संदेह मन्त्रों में बहुत बड़ा बल मौजूद है और यदि कोई उनका ठीक ठीक उपयोग जानले तो अपनी और दूसरों की बड़ी सेवा कर सकता है। गोस्वामी तुलसीदास जी का कथन है कि—

मंत्र परम लघु जासुबस विधि हरि हर सुर सर्व।
मदोन्मत्त गजराज कह बस करि अंकुश खर्व।।
यों तो बहुत से मन्त्र हैं। उनके सिद्ध करने और प्रयोग करने के विधान अलग अलग हैं और फल भी अलग-अलग हैं। परन्तु एक मन्त्र ऐसा है जो सम्पूर्ण मन्त्रों की आवश्यकता को अकेला ही पूरा करने में समर्थ है। वह गायत्री मन्त्र है। गायत्री मन्त्र ऋग्वेद, यजुर्वेद, अथर्ववेद और सामवेद चारों वेदों में है। इसके अतिरिक्त और कोई ऐसा मन्त्र नहीं है जो चारों वेदों में पाया जाता हो। गायत्री वास्तव में वेद की माता है। तत्वदर्शी महात्माओं का कहना है कि गायत्री मन्त्र के आधार पर वेदों का निर्माण हुआ है, इसी महा मन्त्र के गर्भ में से चारों वेद उत्पन्न हुए हैं वेदों के मन्त्र दृष्टा ऋषियों ने जो प्रकाश प्राप्त किया है वह गायत्री से प्राप्त किया है।
गायत्री मन्त्र का अर्थ इतना गूढ़ गंभीर और अपरिमित है कि उसके एक एक अक्षर का अर्थ करने में एक एक ग्रन्थ लिख जा सकता है। आध्यात्मिक बौद्धिक, शारीरिक, सांसारिक, ऐतिहासिक, अनेक दिशाओं में उसका एक एक अक्षर अनेक प्रकार से पथ प्रदर्शन करता है। वह सब गूढ़ रहस्य यहां इन थोड़ी पंक्तियों के छोटे से लेख में लिखा नहीं जा सकता यहां तो पाठकों को गायत्री का प्रचलित, स्थूल और सर्वोपयोगी भावार्थ यह समझ लेना चाहिये कि—तेजस्वी परमात्मा से सद्बुद्धि की याचना इस मन्त्र में की गई है। श्रद्धा पूर्वक इस मंत्र की धारणा करने पर मनुष्य तेजस्वी और विवेक शील बनता है। गायत्री माता अपने प्रिय पुत्रों को तेज और बुद्धि का प्रसाद अपने स्नेह वश प्रदान करती है। इसके अतिरिक्त अनेक आपत्तियों का निवारण करने की शक्ति गायत्री माता में है। कोई व्यक्ति कैसी ही विपत्ति में फंसा हुआ हो यदि श्रद्धा पूर्वक गायत्री की साधना करे तो उसकी आपत्तियां कट जाती हैं और जो कार्य बहुत कठिन तथा असंभव प्रतीत होते थे वे सहज और सरल होते हैं।
जिन्हें मन्त्र ठीक तरह शुद्ध रूप से याद न हो वे नीचे की पंक्तियों से उसे शुद्ध कर लें।
‘‘ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो योनः प्रचोदयात्।’’

साधारणतः जप में प्रतिदिन का नियम यह होना चाहिये कि कम से कम 108 मन्त्रों की एक मात्रा का नित्य किया जाय। जप के लिए सूर्योदय का समय सर्वश्रेष्ठ है। शौच स्नान से निवृत्त होकर कुश के आसन पर पूर्वाभिमुख होकर बैठना चाहिये। धोती के अतिरिक्त शरीर पर और कोई वस्त्र न रहे। ऋतु अनुकूल न हो तो कम्बल या चादर ओढ़ा जा सकता है। जल का एक छोटा पात्र पास में रखकर शान्त चित्त से जप करना चाहिये। होठ हिलते रहें, कंठ से उच्चारण भी होता रहे परन्तु शब्द इतने मन्द स्वर में रहे कि पास बैठा हुआ मनुष्य भी उन्हें न सुन सके। तात्पर्य यह है कि जप चुपचाप भी हो और कंठ, ओष्ठ तथा जिह्वा को भी कार्य करना पड़े। शान्त चित्त से एकाग्रता पूर्वक जप करना चाहिए। मस्तिष्क में त्रिकुटी स्थान पर सूर्य जैसे तेजस्वी प्रकाश का ध्यान करना चाहिये और भावना करनी चाहिये कि उस प्रकाश की तेजस्वी किरणें मेरे मस्तिष्क तथा समस्त शरीर को एक दिव्य विद्युत शक्ति से भरे दे रही हैं। जप और ध्यान साथ साथ आसानी से हो सकते हैं। आरम्भ में कुछ ऐसी कठिनाई आती है कि जप के कारण ध्यान टूटता है और ध्यान की तल्लीनता से जप में विक्षेप पड़ता है यह कठिनाई कुछ दिनों के अभ्यास से दूर हो जाती है।
गायत्री वेद मन्त्र है। वेद का उच्चारण अशुद्ध स्थान पर अपवित्र अवस्था में करना निषिद्ध है। इसलिए इस बात का ध्यान रखना चाहिये कि पवित्र होकर ही जप किया जाय। स्नान यदि संभव न हो तो हाथ पैर मुंह अवश्य ही धो लेने चाहिये। कपड़े धुले हुए न हों तो धोती को छोड़कर अन्य वस्त्र उतार देने चाहिए। जप के लिए यदि कुश का आसन न हो तो चौकी आदि लकड़ी की किसी चीज का प्रयोग किया जा सकता है। ऊनी आसन भी किसी हद तक ठीक है। रेशम, मृगछाला आदि के आसन भी वैसे शास्त्र सम्मत हैं परन्तु इनमें जीव हिंसा होती है इस लिये जहां तक हो सके चमड़े के आसन काम में न लाने चाहिये। कपड़े के बिछौने पर या खाली जमीन पर बैठकर जप करना ठीक नहीं क्योंकि ऐसा करने से जप के द्वारा प्राप्त हुई विद्युत शक्ति जमीन में खिच कर चली जाती है। रोग में, अशुद्ध अवस्था में, आकस्मिक आपत्ति में जब मन्त्र जप की आवश्यकता हो तो मन ही मन जप करना चाहिए कंठ, ओष्ठ या जिह्वा का जरा भी प्रयोग न होना चाहिए। इस प्रकार का जप रास्ता चलते, काम करते या बिस्तर पर पड़े पड़े भी किया जा सकता है। ऐसे जप में माला का प्रयोग न करना चाहिए।
उपरोक्त रीति से नित्य जप करना चाहिये। इससे शरीर का स्वास्थ्य ठीक रहता है। रक्त की शुद्धि और बल वीर्य की वृद्धि होती है। चेहरे की चमक बढ़ जाती है। वाणी में प्रभाव डालने वाली शक्ति की अधिकता होने लगती है, स्मरण शक्ति तीव्र होती है सद् असद् विवेक करने वाली बुद्धि का विकास होता है, धैर्य और साहस बढ़ता है, चित्त में प्रसन्नता और शान्ति रहती है, ईश्वर और धर्म की ओर मन झुकने लगता है व्यसन व्यभिचार और दुष्कर्मों से घृणा होने लगती है। यह लाभ पूर्णतया निश्चित हैं। हमने अब तक अनेक व्यक्तियों को गायत्री का जप सिखाया है उन सब का अनुभव है कि इन नियमों के साथ कुछ दिन लगातार श्रद्धा पूर्वक जप करने से उपरोक्त सभी लाभ प्राप्त होते हैं।
यह दैनिक जप का साधारण क्रम है। आधा घण्टा समय नित्य लगाकर उपरोक्त रीति से गायत्री के कम से कम 108 मंत्र आसानी से जपे जा सकते हैं। जिन्हें वह मन्त्र सिद्धि करना हो वे सवालक्ष गायत्री का विधि पूर्वक जप करके उसे सिद्ध कर सकते हैं। इस सिद्धि से ऐसी अद्भुत शक्तियां प्राप्त होती हैं जिनकी शक्ति की कोई तुलना नहीं। मन्त्र शास्त्र के समस्त मन्त्रों से गायत्री का बल अनेक गुना है। जो कार्य किसी मन्त्र अन्य से होता है वह गायत्री से भी अवश्य हो सकता है।
----***----

गायत्री अनुष्ठान की सिद्धि
*******

प्रतिदिन गायत्री मन्त्र का जप विधि के अनुसार यथा शक्ति संख्या में नित्य जप करने से शरीर का स्वास्थ्य, चेहरे का तेज और वाणी का ओज बढ़ता जाता है। बुद्धि में तीक्ष्णता और सूक्ष्मदर्शिता की मात्रा में वृद्धि होती है एवं अनेक मानसिक सद्गुणों का विकास होता है, यह लाभ ऐसे हैं जिसके द्वारा जीवन यापन में सहायता मिलती है।
विशेष अनुष्ठान पूर्वक गायत्री मन्त्र को सिद्ध करने से उपरोक्त लाभों के अतिरिक्त कुछ अन्य विशिष्ठ लाभ भी प्राप्त होते हैं जिनको चमत्कार या सिद्धि भी कहा जा सकता है। गायत्री अनुष्ठान की अनेक विधियां हैं, विभिन्न ग्रन्थों और विभिन्न आचार्यों द्वारा पृथक रीति से विधान बताये गये  हैं। इसमें से कुछ विधान ऐसी तान्त्रिक प्रक्रियाओं से परिपूर्ण हैं कि उनका तिल तिल विधान यथा नियम पूरा किया जाना चाहिए, यदि उसमें जरा भी गड़बड़ हो तो लाभ के स्थान पर हानि होने की आशंका अधिक रहती है। ऐसे अनुष्ठान गुरु की आज्ञा से उनकी उपस्थिति में करने चाहिए तभी उनके द्वारा समुचित लाभ प्राप्त होता है।
किन्तु कुछ ऐसे भी राजमार्गी साधन हैं जिनमें हानि की कोई आशंका नहीं, जितना है लाभ ही है। जैसे राम नाम अविधि पूर्वक जपा जाय तो भी कुछ हानि नहीं हर हालत में कुछ न कुछ लाभ ही है। इसी प्रकार राजमार्ग के अनुष्ठान ऐसे होते हैं जिनमें हानि की किसी दशा में कुछ संभावना है। हां लाभ के सम्बन्ध में यह बात अवश्य है कि जितनी श्रद्धा, निष्ठा और तत्परता से साधन किया जायगा उतना ही लाभ होगा। आगे हम ऐसे ही विधि अनुष्ठान का वर्णन करते हैं। यह गायत्री की सिद्धि का अनुष्ठान हमारा अनुभूत है। और भी कितने ही हमारे अनुयायियों ने इसकी साधना को सिद्ध करके आशातीत लाभ उठाया है।
देवशयनी एकादशी (आषाढ़ सुदी 11) से लेकर देव उठनी एकादशी (कार्तिक सुदी 11) के चार महीनों को छोड़ कर अन्य आठ महीनों में गायत्री की सवालक्ष सिद्धि का अनुष्ठान करना चाहिये। शुक्ल पक्ष की दौज इसके लिये शुभ मुहूर्त है। जब चित्त स्थिर और शरीर स्वस्थ हो तभी अनुष्ठान करना चाहिये। डांवाडोल मन और बीमार शरीर से अनुष्ठान तो क्या कोई भी काम ठीक तरह नहीं हो सकता।
प्रातःकाल सूर्योदय से दो घण्टे पूर्व उठकर शौच स्नान से निवृत्त होना चाहिये। फिर किसी एकान्त स्वच्छ, हवादार कमरे में जप के लिये जाना चाहिये। भूमि को जल से छिड़क कर दाभ का आसन फिर उसके ऊपर कपड़ा बिछाना चाहिये। पास में घी का दीपक जलता रहे तथा जल से भरा हुआ एक पात्र हो। जप के लिए तुलसी या चन्दन की माल होनी चाहिये। गंगाजल और खड़िया मिट्टी मिलाकर मालाओं को गिनने के लिए छोटी छोटी गोलियां बना लेनी चाहिये। यह सब वस्तुएं पास में रखकर आसन पर सूर्य की ओर मुख करके जप करने के लिये बैठना चाहिये। शरीर पर धुली हुई धोती हो, और कन्धे से नीचे खद्दर का चादरा या ऊनी कंबल ओढ़ लेना चाहिए। गरदन और सिर खुला रहे।
प्राणायाम—मेरु दंड सीधा रख कर बैठना चाहिए। आरम्भ में दोनों नथनों से धीरे धीरे पूरी पूरी सांस खींचनी चाहिये। जब छाती और पेट में पूरी हवा भर जाय तो कुछ समय उसे रोकना चाहिये और फिर धीरे-धीरे हवा को पूरी तरह बाहर निकाल देना चाहिये। ‘‘ॐ’’ मन्त्र का जप मन ही मन सांस खींचने रोकने और छोड़ने के समय करते रहना चाहिये। इस प्रकार के कम से कम 5 प्राणायाम करने चाहिये। इससे चित्त स्थिर होता है, प्राण शक्ति तेज होती है और कुवासनाएं घटती हैं।
प्रतिष्ठा—प्राणायाम के बाद नेत्र बन्द कर के सूर्य के सामने तेजवान अत्यन्त स्वरूपवान कमल पुष्प पर विराजमान गायत्री माता का ध्यान द्वारा आह्वान करना चाहिये। उनके लिये जगज्जननी, तेजपुंज, सर्वव्यापक, महाशक्ति की भावना धारण करनी चाहिए। मन ही मन उन्हें प्रणाम करना चाहिए और अपने हृदय कमल पर आसन देकर उन्हें प्रीति पूर्वक विराजमान करना चाहिए।
इसके बाद जप आरम्भ करना चाहिए। ‘‘ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो योनः प्रचोदयात्।’’ इस एक मन्त्र के साथ माला का एक मनका फेरना चाहिए। जप एक माला के 108, दाने पूरे हो जायें तो खड़िया की गंगाजल मिश्रित जो गोलियां बना कर रखी हैं उनमें से एक उठा कर अलग रख देनी चाहिए। इस प्रकार हर एक माला समाप्त होने पर एक गोली रखते जाना चाहिए जिससे मालाओं की संख्या गिनने में भूल न पड़े।
जप के समय नेत्र अधखुले रहने चाहिए। मन्त्र इस तरह जपना चाहिए कि कण्ठ, जिह्वा, तालू, ओष्ठ आदि स्वर यन्त्र तो काम करते रहें पर शब्द का उच्चारण न हो। दूसरा कोई उन्हें सुन न सके। वेद मन्त्र को जब उच्च स्वर से उच्चारण करना हो तो सस्वर ही उच्चारण करना चाहिए।  सर्व साधारण पाठकों के लिए स्वर विधि के साथ गायत्री मन्त्र का उच्चारण कर सकना कठिन है इसलिए उसे इस प्रकार जपना चाहिए कि स्वर यन्त्र तो काम करें पर आवाज ऐसी न निकले कि उसे कोई दूसरा आदमी सुन सके। जप से उठने के बाद जल पात्र को अर्घ रूप में सूर्य के सन्मुख चढ़ाना चाहिए। दीपक को अध जली बत्ती को हटाकर हर बार नई बत्ती डालनी चाहिए।
अनुष्ठान में सवा लक्ष मन्त्र का जप करना है। इसके लिए कम से कम सात दिन और अधिक से अधिक पन्द्रह दिन लगाने चाहिए। सात, नौ, ग्यारह या पन्द्रह दिन में समाप्त करना ठीक है। साधारणतः एक घन्टे में 15 से लेकर 20 माला तक जपी जा सकती हैं। कुल मिला कर 1158 माला जपनी होती हैं। इसके लिए करीब 60 घण्टे चाहिए। जितने दिन में जप पूरा करना हो उतने ही दिन में मालाओं की संख्या बांट लेनी चाहिए। यदि एक सप्ताह में करना हो तो करीब 8-9 घण्टे प्रति दिन देने पड़ेंगे इनमें से आधे से अधिक भाग प्रातःकाल और आधे से कम भाग तीसरे पहर पूरा करना चाहिए। जिन्हें 15 दिन में पूरा करना हो उन्हें करीब 4 घण्टे प्रतिदिन जप करना पड़ेगा जो कि प्रातःकाल ही आसानी से हो सकता है।
जप पूरा हो जाय तब दूसरे दिन एक हजार मन्त्रों के जप के साथ हवन करना चाहिए। गायत्री हवन में वैदिक कर्म काण्ड की रीतियां न बरती जा सकें तो कोई हानि नहीं। स्वच्छ भूमि पर मिट्टी की वेदी बना कर पीपल, गूलर या आम की समिधाएं जलाकर शुद्ध हवन सामग्री से हवन करना चाहिए। एक मन्त्र का जप पूरा हो जाय तब ‘स्वाहा’ के साथ सामग्री चढ़ाने चाहिए। एक दूसरा साथी हवन में और बिठाना चाहिए जो आहुति के साथ घी चढ़ाता जाय। जब दस मालाएं मन्त्र जप के साथ हवन समाप्त हो जाय तो अग्नि की चार प्रदक्षिणा करनी चाहिए। तत्पश्चात् भजन, कीर्तन, प्रार्थना, स्तुति करके प्रसाद का मिष्ठान्न बांटकर कार्य करना चाहिए।
जिन्हें गायत्री मन्त्र ठीक रीति से याद न हो सके वे ‘‘ॐ भूर्भुवः स्वः’’ केवल इतना ही जप करें। जिन दिनों अनुष्ठान चल रहा हो, उन दिनों एक समय ही सात्विक भोजन करना चाहिए, सन्ध्या को आवश्यकता पड़ने पर दूध या फल लिया जा सकता है। भूमि पर सोना चाहिए, हजामत नहीं बनवानी चाहिए, ब्रह्मचर्य से रहना चाहिए। चित्त को चंचल क्षुब्ध या कुपित करने वाला कोई काम नहीं करना चाहिए। कम बोलना, शुद्ध वस्त्र पहनना, भजन, सत्संग में रहना, स्वाध्याय करना, तथा प्रसन्न चित्त रहना चाहिए। अनुष्ठान पूरा होने पर सत्पात्रों को अन्न धन का दान देना चाहिए।
इस प्रकार सवालक्ष जप द्वारा गायत्री मन्त्र सिद्ध कर लेने पर वह चमत्कार पूर्ण लाभ करने वाला हो जाता है। बीमारी, शत्रु का आक्रमण, राज दरबार का कोप, मानसिक भ्रांति बुद्धि या स्मरण शक्ति की कमी, ग्रह जन्म अनिष्ट, भूत बाधा, सन्तान सम्बन्धी चिन्ता, धन हानि, व्यापारिक विघ्न, बेरोजगारी, चित्त की अस्थिरता, वियोग, द्वेष भाव, असफलता आदि अनेक प्रकार की आपत्तियां और विघ्न बाधाएं दूर होती हैं। यह सिद्ध करने वाला अपनी और दूसरों की विपत्ति टालने में बहुत हद तक दूर करने में किस प्रकार समर्थ होता है। इसका वर्णन अगले अंग में करेंगे।
बुरे कर्म का फल अच्छा हो ही नहीं सकता, बुरा कर्म करते हुए जो किसी को फलता फूलता देखा जाता है वह उसके उस बुरे कर्म का फल नहीं है, वह तो पूर्व के किसी शुभ कर्म का फल है जो अभी प्रकट हुआ है। अभी जो वह बुरा कर्म कर रहा है उसका फल तो आगे चलकर मिलेगा।
----***----

गायत्री की अद्भुत शक्ति
*******

विधि के साथ ठीक प्रकार यदि गायत्री का जप किया जाय तो उससे ऐसे चमत्कारी फल प्राप्त होते हैं जिन्हें देख कर अचम्भे से दंग रह जाना पड़ता है। कई प्रकार की ऐसी आपत्तियां जिनसे छुटकारा मिलना कठिन दिखाई देता है, गायत्री माता की कृपा से निवारण होते देखा गया है। बर्दवान के एक सम्पन्न महानुभाव सन् 38 में एक बड़े पेचीदा अभियोग में फंसे हुये थे ऐसा अनुमान था कि भारी राजदण्ड भुगते बिना छुटकारा न मिलेगा उन्होंने हमारे बताये अनुसार गायत्री का अनुष्ठान किया, तदुपरान्त मुकदमें का फैसला हुआ यह फैसला ऐसा संतोष जनक था कि वे महानुभाव स्वयं आश्चर्यान्वित हुए और उस दिन से गायत्री पर असाधारण श्रद्धा करने लगे।
नाडियाद (गुजरात) के एक सज्जन के घर में कई वर्षों से बीमारी का प्रकोप था, तीन मृत्युएं एक साल के अन्दर हो चुकी थीं, आये दिन कोई न कोई चारपाई पर गिरा रहता था, उन्होंने गायत्री की शरण ली, दस हजार गायत्री प्रति दिन के हिसाब से उन्होंने जप किये, तब से यह चौथा वर्ष चल रहा है उनके घर में कोई भी बीमार नहीं पड़ा। बारी साल (बेंसाल) के एक प्रसिद्ध व्यापारी के घर में कई उसकी विधवा लड़की तथा पतोहू को भूतोन्माद था, भूतप्रेतों का बड़ा उपद्रव उनके घर में मचा रहता था, अनेक प्रकार के उपचारों में काफी परिश्रम किया जा चुका था किन्तु कोई उचित हल न निकलता था, हमने उन्हें गायत्री की उपासना करने की सलाह दी परिणाम बहुत अच्छा निकला। भूत बाधा के सारे उत्पात उनके घर से चले गये।
एक रानी साहिबा का भतीजा कुछ अर्ध विक्षिप्त सा हो चला था, बार बार घर छोड़ कर चला जाता था महीनों अज्ञात वास में निकल कर फिर वापिस आता था, सारा परिवार उसकी इस दशा के कारण चिन्ता ग्रस्त रहता था हमारी सलाह के अनुसार रानी साहिबा ने चालीस दिन का अनुष्ठान स्वयं किया जिसका फल बहुत ही अच्छा निकला, उनके भतीजे की मानसिक दशा सुधरने लगी और थोड़े ही दिनों में वह पुनः प्रबुद्ध होकर अपना साधारण और स्वाभाविक जीवन व्यतीत करने लगा। टिहरी का एक विद्यार्थी मैट्रिक की परीक्षा में दो बार फेल हो चुका था स्मरण शक्ति उसकी बहुत ही कमजोर थी। उसे एक हजार गायत्री प्रतिदिन जपने के लिए विधान बताया गया उसने निष्ठा पूर्वक जप किया और उस वर्ष प्रथम श्रेणी में उत्तीर्ण हुआ। अहमदाबाद के एक म्युनिसपल कर्मचारी को अपने विभाग के मुहल्ले के तथा बिरादरी के कई शत्रुओं का एक साथ सामना करना पड़ रहा था, इन शत्रुओं द्वारा उसे कई बार बड़ी बड़ी चोटें पहुंचाई जा चुकी थी और आगे और हानि करने का षड़यन्त्र चल रहा था, जब उसने गायत्री का आश्रय लिया तो शत्रुओं को मुंह की खानी पड़ी, उन्हें नुकसान पहुंचाने के बजाय खुद नुकसान उठाना पड़ा।
उदयपुर के एक मुकद्दम जो निस्सन्तान रहने के कारण सदा बहुत चिन्तित रहते थे, गायत्री के प्रसाद से 49 वर्ष की आयु में पुत्र प्राप्ति की मनोकामना पूर्ण करने में सफल हुए। तरकाना (सिन्ध) एक छोटा दुकानदार गायत्री की कृपा से इन चार पांच वर्षों में ही एक अच्छी सम्पत्ति का स्वामी बन गया है, व्यापार में उसे काफी लाभ हुआ। गुरुदासपुर (पंजाब) के खत्री महानुभाव आठ महीने से जीर्ण ज्वर से पीड़ित थे डॉक्टर और वैद्यों ने उन्हें तपेदिक बताया था, उन्होंने चारपाई पर पड़े-पड़े गायत्री का मानसिक जप आरम्भ किया और दुस्साध्य बीमारी से छुटकारा पा लिया।
मंडला (सी.पी.) डिस्ट्रक्ट बोर्ड के भूतपूर्व चेयरमैन पण्डित शम्भुप्रसाद जी मिथ गायत्री के चमत्कारों पर मुग्ध हैं, उन्हें अनेक बार गायत्री की महिमा के बड़े महत्वपूर्ण अनुभव हुए हैं। उनके अनुभवों को पाठक अगले किसी अंग में लेख रूप में पढ़ेंगे। गढ़वाल के महात्मा गोविन्दानन्द जी भयंकर विषधर सर्पों के काटे हुए रोगियों को अच्छा करने में प्रसिद्ध हैं उन्होंने हमें बताया था कि गायत्री मन्त्र द्वारा ही वे सर्प विष की चिकित्सा करते हैं। बिच्छु का विष भी गायत्री मन्त्र द्वारा उतर जाता है। पागल कुत्ते और सियारों का विष गायत्री द्वारा मन्त्रित पानी पिलाकर समस्तीपुर के रईस शोमनशाहुजी उतार देते हैं। आधाशीशी, मस्तिष्क शूल, कमलवाय और जहरीले फोड़ों को अच्छा करने वाले वाकुंरा के विजयदत्त जी का कथन है कि गायत्री से बढ़ कर सर्व शक्तिमान मन्त्र और दूसरा कोई नहीं है। मैं इसी की सहायता से अनेक पीड़ितों को स्वास्थ्य लाभ कराने में समर्थ होता हूं। बालकों की पसली चलना, मूर्च्छा, तन्द्रा, भय, आवेश, स्त्रियों की मृगी आदि में भी गायत्री द्वारा आशातीत लाभ होते देखा है। यदि किसी आपत्ति के आने की आशंका हो तो पहले से ही गायत्री की शरण लेनी चाहिये, देखा गया है कि ऐसा करने से अधिकांश विपत्तियां टल जाती हैं। इसी प्रकार दुस्साध्य और कठिन कार्यों को पूरा करने के लिये भी गायत्री माता की सहायता बड़ी महत्वपूर्ण सिद्ध होती है। बहुत करके बिगड़े काम बन जाते हैं और पर्वत जैसी कठिनाई राई जैसी सरल हो जाती है।
ऊपर की पंक्तियों में जो कुछ लिखा गया है वह कही सुनी बातें नहीं हैं वरन् प्रत्यक्ष अनुभव है, अनेकों बार बिगड़ी को बनाने में गायत्री की अद्भुत शक्ति की परीक्षा कर लेने के पश्चात ही पाठकों के सामने अपने अनुभवों का कुछ अंश प्रकाशित करने में हम समर्थ हो रहे हैं। इस सम्बन्ध में एक बात ध्यान रखने की है वह यह कि किराये की पूजा से गायत्री का प्रसन्न होना कठिन है। पण्डित पुरोहित को दक्षिणा देकर उससे पूजा पाठ करा लेना यह किराये की उपासना है। इससे जो लाभ मिलता है वह स्वयं की हुई साधना की तुलना में बहुत ही तुच्छ है। अपने काम के लिये आप ही साधना करनी चाहिये। अदृश्य शक्तियां हृदयगत भावों को परखती हैं और उस भाव श्रृंखला के अनुरूप ही फल देती हैं। अपने कार्य के लिए जितनी तीव्र इच्छा, निष्ठा, एकाग्रता और आराधना स्वयं की जा सकती है, उतनी किराये के व्यक्ति द्वारा कदापि नहीं हो सकती, इसलिए इतना अच्छा फल भी दूसरों द्वारा की हुई पूजा से हरगिज नहीं मिल सकता। अपने कार्य के लिये आप ही साधना करनी चाहिये, जिनके मन में तीव्र इच्छा है वे ही सफलता प्राप्त कर सकते हैं।
ऐसा समझना बड़ी भारी भूल होगी कि मंत्र तंत्र मिथ्या है, इनमें कुछ शक्ति नहीं है। सर ओलिवर लाज, मेडम ब्लेवटस्की, सर कोनन डायल डॉक्टर ब्रूस, मि. लेडवीटर प्रभृति उच्चकोटि के मनोविज्ञान शास्त्र के पण्डितों ने यह प्रमाणित किया है कि मन्त्रों की उपासना और साधना से जो चमत्कारी फल प्राप्त होते हैं वे मनःशास्त्र की वैज्ञानिक विधि के आधार पर ही होते हैं। निष्ठा, विश्वास, एकाग्रता और तीव्र इच्छा इन चारों का एक स्थान पर केन्द्रीकरण करने से एक वैसा ही अदृश्य तेज उत्पन्न होती है जैसा कि आतिशी शीशे के द्वारा सूर्य की किरणें एक स्थान पर केन्द्रित कर देने से अग्नि उत्पन्न हो जाती है। गायत्री की शब्द रचना—अक्षर शास्त्र के अनुसार बड़ी अद्भुत है वेद की वह माता है, आदि काल से लेकर अब तक करोड़ों उच्च आत्माओं ने इस मन्त्र का असीमित और अनन्य श्रद्धा के साथ जप किया है, ऐसे ही अनेक कारणों से एक तो गायत्री मन्त्र स्वयं ही बहुत शक्ति पूर्ण सत्ता बन गया है, दूसरे जब उसे उच्च मनोभावों के साथ सविधि सिद्ध किया जाता है तो एक ऐसी तेजस्वी ब्रह्म शक्ति पैदा होती है जो असफलताओं का निवारण और सफलताओं का वरदान देने में पूर्ण तथा समर्थ होती है। गायत्री द्वारा प्राप्त हुए फल किसी अन्य सत्ता द्वारा दिया हुआ पुरस्कार नहीं है वरन् अपनी निजी शक्ति द्वारा एक प्रकार से अध्यात्म मल्ल विद्या का पुरुषार्थ है। पुरुषार्थी व्यक्तियों को लक्ष्मी मिलती है और साधकों को सिद्धि प्राप्त होती है, वह बिलकुल साधारण और स्वाभाविक बात है, इसमें आश्चर्य और अविश्वास की कोई बात नहीं है।
----***----

चालीस दिन की गायत्री साधना
*******

गायत्री मन्त्र के द्वारा जीवन की प्रत्येक दशा में आश्चर्यजनक मनोवांछित फल किस प्रकार प्राप्त हुए हैं और होते हैं। यह मन्त्र अपनी आश्चर्य जनक शक्तियों के कारण ही हिन्दू धर्म जैसे वैज्ञानिक धर्म में प्रमुख स्थान प्राप्त कर सका है। गंगा, गीता, गौ, गायत्री, गोविन्द, यह पांच हिन्दू धर्म के केन्द्र हैं। गुरु शिष्य की वैदिक दीक्षा गायत्री मन्त्र द्वारा ही होती है।
नित्य प्रति की साधारण साधना और सवालक्ष अनुष्ठान की विधियां पिछले पृष्ठों में पाठक पढ़ चुके हैं। यहां पर चालीस दिन की एक तीसरी साधना उपस्थित की जा रही है। शुक्ल पक्ष की पूर्णिमा से इस साधना को आरम्भ करना चाहिये। साधक का निम्न नियमों को पालन करना उचित है (1) ब्रह्मचर्य से रहे, (2) शय्या पर शय न करे, (3) अन्न का आहार केवल एक समय करे, (4) सेंधा नमक और काली मिर्च के अतिरिक्त अन्य सब मसाले त्याग दे, (5) लकड़ी की खड़ाऊं या चट्टी पहिने, बिना बिछाये हुए जमीन पर न बैठे इन पांच नियमों का पालन करते हुए गायत्री की उपासना करनी चाहिये।
प्रातःकाल सूर्योदय से कम से कम एक घण्टा पूर्व उठकर शौच स्नान से निवृत्त होकर पूर्वाभिमुख होकर कुशासन पर किसी स्वच्छ एकान्त स्थान में जप के लिए बैठना चाहिये। जल का भरा हुआ पात्र पास में रक्खा रहे। घी का दीपक तथा धूप बत्ती जला कर दाहिनी ओर रख लेनी चाहिए। प्राणायाम तथा ध्यान उसी प्रकार करना चाहिये जैसा कि पिछले पृष्ठों में सवालक्ष अनुष्ठान के सम्बन्ध में बताया गया है। इसके बाद तुलसी की माला से जप आरम्भ करना चाहिए। एक सौ आठ मन्त्रों की माला अट्ठाईस बार नित्य जपनी चाहिये। इस प्रकार प्रति दिन 3024 मन्त्र होते हैं। एक मन्त्र आरम्भ में और एक अन्त में दो मन्त्र नियत मालाओं के अतिरिक्त अधिक जपने चाहिये इस प्रकार 40 दिन में सवालक्ष मन्त्र पूरे हो जाते हैं।
‘गायत्री तंत्र’ में ऐसा उल्लेख है कि ब्राह्मण को तीन प्रणव युक्त, क्षत्रिय को दो प्रणव युक्त, वैश्य को एक प्रणव युक्त मन्त्र जपना चाहिये। गायत्री में सबसे प्रथम ॐ अक्षर है उसे ब्राह्मण तीन बार, क्षत्रिय दो बार और वैश्य एक बार उच्चारण करे। तदुपरान्त ‘भूर्भुवः स्वः तत्सवितु.........’ आगे का मन्त्र पढ़े । इस रीति से मन्त्र की शक्ति और भी अधिक बढ़ जाती है।
लगभग तीन साढ़े तीन घण्टे में अट्ठाईस मालाएं आसानी से जपी जा सकती हैं। यह प्रातःकाल का साधन है। इसे करने के पश्चात् अन्य कोई काम करना चाहिये। दिन में शयन करना, नीच लोगों का स्पर्श, पराये घर का अन्न, इन दिनों वर्जित है। जल अपने हाथ से नदियां या कुएं में से लाना चाहिये और उसे अपने लिये अलग से सुरक्षित रखना चाहिये। पीने के लिये यही जल काम में लाया जाय। तीसरे पहर गीता का कुछ स्वाध्याय करना चाहिये। सन्ध्या समय भगवत् स्मरण और सन्ध्या—वन्दन करना चाहिये। रात को जल्दी सोने का प्रयत्न करना उचित है जिससे प्रातःकाल जल्दी उठने में सुविधा रहे। सोते समय गायत्री माता का ध्यान करना चाहिए और जब तक नींद न आवे मन ही मन बिना होठ हिलाये—मन्त्र का जप करते रहना चाहिये। दोनों एकादशियों अमावस्या, और पूर्णमासी को केवल थोड़े फलाहार के साथ उपवास करना चाहिये।
पूर्णमासी  से आरम्भ करके पूरा एक मास और आगे के मास में कृष्णपक्ष की दशमी या एकादशी को पूरे चालीस दिन होंगे जिस दिन यह अनुष्ठान समाप्त हो उस दिन गायत्री मन्त्र से कम से कम 108 आहुतियों का हवन करना चाहिये और यथा शक्ति सदाचारी विद्वान ब्राह्मणों को भोजन कराना चाहिये गौओं को आटा और गुड़ मिले हुए गोले खिलाने चाहिये। साधना के दिनों में तुलसीदल को जल के साथ दिनों में दो तीन बार नित्य लेते रहें।
इन चालीस दिनों में दिव्य तेल युक्त गायत्री माता के स्वप्नावस्था में किसी न किसी रूप में दर्शन होते हैं। यदि उनकी आकृति प्रसन्नता सूचक हो तो सफलता हुई ऐसा अनुभव करनी चाहिये यदि उनकी भ्रू-भंगी अप्रसन्नता सूचक, नाराजी से भरी हुई, क्रुद्ध प्रतीत हो तो साधना में कुछ त्रुटि समझनी चाहिये और बारीकी से अपने कार्य-क्रम का अवलोकन करके अपने अभ्यास को अधिक सावधानी के साथ चलाने का प्रयत्न करना चाहिये। नेत्र बन्द करके ध्यान करते समय, मन्त्र जपते समय मानसिक नेत्रों के आगे कुछ चमत्कार गोलाकार प्रकाशपुंज से दृष्टिगोचर हो तो उन्हें जप द्वारा प्राप्त हुई आत्म शक्ति का प्रतीक समझना चाहिये।
चालीस दिन की यह साधना अपने को दिव्य शक्ति से सम्पन्न करने के लिये है। साधना के दिनों में मनुष्य कृश होता है, उसका वजन घट जाता है परन्तु दो बात बढ़ जाती हैं—एक तो शरीर की त्वचा पर पहले की अपेक्षा कुछ चमकदार तेज दिखाई पड़ने लगता है, दूसरे एक विशेष प्रकार की गन्ध आने लगती है। जिसमें यह दोनों लक्षण प्रगट होने लगें समझना चाहिए कि उस साधक ने गायत्री के द्वारा अपने अन्दर दिव्य शक्ति का संचय किया है। इस शक्ति को वह अपने और दूसरों के अनिष्टों को दूर करने एवं कई प्रकार लाभ उठाने में खर्च कर सकता है। अच्छा तो यही है कि इस शक्ति को अपने अन्दर छिपा कर रखा जाय और सांसारिक सुखों की अपेक्षा आध्यात्मिक पारलौकिक आनन्द प्राप्त किया जाय।
----***----

महासिद्धि दाता-गायत्री
*******

पिछले पृष्ठों पर गायत्री जप की विधियां हम विस्तार पूर्वक बता चुके हैं। इनमें से किसी भी विधि के साथ उपासना करने से गायत्री माता प्रसन्न होती हैं। जब अवकाश हो मानसिक जप करते रहना चाहिये, इससे एकाग्रता होती है, चित्त में स्थिरता आती है। मन में से विषय-विकार और कषाय-कल्मष कम होते हैं, जैसे जलती हुई अग्नि के निकट जाने से जंगली जानवर डरते हैं वैसे ही गायत्री का निवास जिस अन्तःकरण में है उसके भीतर घुसते हुए पाप एवं दुर्भाव भी डरते हैं। अधिक समय तक चन्दन के साथ रहने से साधारण लकड़ी भी चन्दन जैसी सुगन्धित हो जाती है वैसे ही गायत्री का सहवास करते हुए मनुष्य अन्तःकरण भी शुद्धता और सात्विकता से युक्त होने लगता है।
विधि पूर्वक जपा हुआ मन्त्र शीघ्र सिद्ध हो जाता है। राजमार्ग पर होकर चलने से वे खटके अपने निश्चित स्थान तक यात्री पहुंच जाता है। इसलिये जो नियम बताये गये हैं उनके पालन करने में जहां तक सम्भव हो सावधानी रखनी चाहिये। यदि विधि ठीक प्रकार समझ में न आवे या उसे ठीक तरह से प्रयोग करने में कुछ कठिनाई प्रतीत हो तो मानसिक जप करते रहना चाहिये। वेद मन्त्र को शुद्ध रूप से विधि पूर्वक उच्चारण करना चाहिये। किन्तु जब उच्चारण ही नहीं करना है तो वह विधान संकल्प रूप हो जाता है। मानसिक जप यदि अविधि पूर्वक भी हो तो कुछ दोष नहीं आता। इसी प्रकार ‘ॐ भूर्भुवः स्वः’ इतने मन्त्र का आंशिक जप करने से भी विधि व्यवस्था की पूरी पाबन्दी से बचा जा सकता है। किन्तु स्मरण रखना चाहिये पूरा मन्त्र शुद्ध उच्चारण एवं सविधि पूर्वक जपने से जो फल मिलता है वह अधूरे मन एवं अविधि पूर्वक जप का नहीं है।
साधारणतः सवालक्ष जप की एक मर्यादा समझी जाती है। दूध के नीचे आग जलाने से अमुक मात्रा की गर्मी आ जाने पर एक उफान आता है, इसी प्रकार सवालक्ष जप हो जाने पर एक प्रकार का क्षरण होता है। उसकी शक्ति से सूक्ष्म जगत में एक तेजोमय वातावरण का उफान आता है जिसके द्वारा अभीष्ट कार्य के सफल होने में सहायता मिलती है। दूध को गरम करते रहने से कई बार उफान आते हैं। एक उफान आया वह कुछ देर के लिये उतरा कि फिर थोड़ी देर बाद नया उफान आ जाता है। इसी प्रकार सवा लक्ष जप के बाद एक एक लक्ष जप पर शक्तिमय क्षरण के उफान आते हैं, उनसे निकटवर्ती वातावरण आन्दोलित होता रहता है और सफलता के अनुकूल परिस्थितियां उत्पन्न होती रहती हैं।
नीति का वचन है—‘अधिकस्य अधिकम् फलम्’ अधिक का अधिक फल होता है। गायत्री की उपासना सवालक्ष जप करने पर बन्द कर देनी चाहिये ऐसी कोई बात नहीं है, वरन् यह है कि जितना अधिक हो सकें करते रहना चाहिये, अधिक का अधिक फल है। इच्छा शक्ति, श्रद्धा, निष्ठा और व्यवस्था की कमी के कारण अनुष्ठान का पूरा फल दृष्टिगोचर नहीं होता किन्तु यदि अधिक काल तक निरन्तर साधना को जारी रखा जाय तो धीरे धीरे साधक का ब्रह्मतेज बढ़ता जाता है। यह ब्रह्मतेज आत्मिक उन्नति का मूल है, स्वर्ग मुक्ति और आत्म शांति का पथ निर्माण करता है, इसके अतिरिक्त लौकिक कार्यों की कठिनाइयों का भी समाधान करता है, विपत्ति निवारण और अभीष्ट प्राप्ति में इस ब्रह्म तेज द्वारा असाधारण सहायता मिलती है।
सिद्धि के निकट पहुंचे या नहीं? इस बात की परीक्षा के लिये कुछ चिन्ह हैं। यदि इनमें से कोई चिन्ह किसी अंश में प्रकटित होने लगें तो समझना चाहिये कि साधना में सफलता प्राप्त हो रही है। वे चिन्ह यह हैं (1) चेहरे की स्निग्धता बढ़ने लगती है, चमक आ जाती है (2) शरीर में एक विशेष प्रकार की सोंधी गन्ध आने लगती है (3) किसी वस्तु पर थोड़ी देर दृष्टि जमाई जाय तो उस वस्तु के आस पास चिनगारियां सी उड़ती दिखाई पड़ती हैं। (4) किसी आदमी को स्पर्श करें तो उसे कुछ फुरहरी, रोमांच या झटका सा मालूम देता है (5) शरीर में हलकापन और चित्त में भारीपन प्रतीत होता है (6) पवित्रता, परोपकार और सात्विकता के विचारों की ओर रुचि बढ़ती है (7) आंखों में नीलापन और नमी बढ़ जाती है (8) निद्रा में कमी हो जाती है (9) स्वप्न में प्रकाशवान और पुरुष जाति की वस्तुएं अधिक दिखाई पड़ती हैं (10) घृत युक्त पदार्थों की ओर अधिक रुचि रहती है। यह आवश्यक नहीं कि यह सब लक्षण पूर्ण रूप से प्रकट ही हों, इनमें से थोड़े से चिन्ह भी किन्हीं अंशों में प्रस्फुटित हो रहे हों तो साधक अपनी साधना पर सन्तोष कर सकता है।
साधक जप सिद्ध के रूप में परिणत होना आरम्भ करता है तो उस समय उसकी अन्तःचेतना बलयुक्त होती है। बिजली के करेन्ट को जिस ओर लगा दिया जाय उधर ही काम करने लगते हैं, पंखा, बत्ती, रेडियो, टेलीफोन, मोटर, मशीन, जिस यन्त्र के साथ बिजली का तार जुड़ जाता है उसमें क्रिया शीलता आ जाती है। इसी प्रकार साधक अपने अन्तःशक्ति को जिधर भी लगा देता है उधर चमत्कारिक सफलता दिखाई देने लगती है। सिद्धि को आठ प्रकार का और ऋद्धि को नौ प्रकार का कहा गया है परन्तु मूल में एक ही वस्तु है। अलग अलग सफलताओं के अलग अलग नाम रख लिये गये हैं तो भी उन सफलताओं का स्रोत एक ही है। जो पहलवान है वह दौड़ भी सकता है, कूद भी सकता है, कुश्ती भी लड़ सकता है और भारी वजन को भी उठा सकता है। इसी प्रकार आत्म बल जिसमें है वह विभिन्न प्रकार के कठिन कार्यों में आश्चर्यजनक सफलताएं पा सकता है।
गायत्री की उपासना से जिसने आत्मशक्ति एकत्रित की हैं, उसे चाहिये कि अपनी बुद्धि को शुद्ध, पवित्र और सात्विक बनाता हुआ जीवन को आदर्श बनावे। क्यों कि सबसे बड़ी सम्पत्ति इस दुनिया में यह है कि किसी मनुष्य को आदर्श व्यक्ति या महापुरुष कहा जाय। जिसके विचार और कार्यों की नकल करते हुए लोग अपने को भाग्यवान् समझे वह महापुरुष धन्य है। अपनी स्वार्थ भावना, लिप्सा और भोगेच्छाओं पर संयम करता हुआ परोपकार परमार्थ और सत्कार्यों में लगा रहे। स्वयं ऊंचा उठे और दूसरों को उठावे। गायत्री द्वारा बुद्धि का परिमार्जन और सन्मार्ग का अनुगमन इन दो कार्यों का करना श्रेष्ठ है। शुभ कर्मों द्वारा आत्मा को परमात्मा बना देना, मुक्तिपद प्राप्त करना भला इससे बड़ी सिद्धि और क्या हो सकती है?

आवश्यकता पड़ने पर उस शक्ति से दूसरे कार्य भी लिये जा सकते हैं। जैसे (1) मन्त्र को भोजपत्र या शुद्ध कागज पर रक्त चन्दन की स्याही बनाकर अनार की कलम से शुद्ध होकर लिखें और उसे कवच की तरह ताबीज में भर कर किसी को धारण करादें तो उसकी आपत्ति मिट जायगी और मनोवांछा पूरी होने योग्य बल मिलेगा। (2) गायत्री मन्त्र की आहुतियों से हवन करके उस भस्म को सुरक्षित रख लेना चाहिये इस भस्म को मन्त्र पढ़ते हुए किसी के मस्तक पर लगा दिया जाय तो उसको रोग, शोक, चिन्ता एवं भय से छुटकारा मिलता है। (3) गंगाजल को गायत्री मन्त्र से अभिमन्त्रित करके मार्जन करने से भूत बाधा, उन्माद, प्रलाप तथा अन्य मानसिक अव्यवस्थाओं का निवारण होता है। (4) गायत्री मन्त्र के साथ औषधि सेवन करने से रोगी को कई गुना लाभ होता है। (5) किसी मनुष्य की मूर्ति का ध्यान करते हुए गायत्री मन्त्र का जप करने से वह मनुष्य अपने प्रति उदारता एवं सहानुभूति के भाव रखने लगता है। (6) केसर की स्याही और अगर की लकड़ी की कलम से कांसे की थाली के भीतरी भाग में 108 बार गायत्री मन्त्र लिखकर गर्भवती को पिलाने से तेजस्वी पुत्र उत्पन्न होता है। (7) चांदी के पात्र में पांच तोले ताजा कुएं का जल लेकर प्रातःकाल सूर्य के सन्मुख खड़े होकर 108 बार गायत्री का जप करके पिलाने से स्त्री पुरुषों के रज तथा वीर्य के दोष दूर होते हैं। (8) रविवार मध्याह्नकाल में सूर्य के सन्मुख खड़े होकर गायत्री की पांच माला जपने से शत्रुओं के दुष्प्रयत्न निष्फल हो जाते हैं (9) गायत्री जपते हुए शयन करने से अच्छी नींद आती है और दुःस्वप्न नहीं होते (10) सिन्दूर और घृत मिलाकर व्यापार के स्थान या भण्डार गृह में गायत्री लिख देने से लक्ष्मी का निवास होता है और अच्छा लाभ रहता है।
इस प्रकार एक नहीं, अनेकों लाभ हैं जो साधक को स्वयं अनुभव में आने लगते हैं। जिस कार्य में भी गायत्री माता की सहायता लेकर हाथ डाला जाता है उसमें विजय ही मिलती है। गायत्री की महिमा अपार है। वह कहने सुनने और लिखने बांचने की नहीं वरन् स्वयं अनुभव करने की बात है।
----***----

गायत्री का माहात्म्य
*******

गायत्री मन्त्र की महत्ता हिन्दू धर्म ग्रन्थों में स्थान-स्थान पर भरी पड़ी है। इस मन्त्र का महत्व इतना अधिक है कि शास्त्रकारों ने जगह जगह उसका माहात्म्य वर्णन किया है। और गायत्री का जप करने के लिये विशेष रूप से आदेश किया है। नीचे ऐसे ही कुछ वचन दिये जाते हैं:—

अपां समीपे नियतो नैत्यिकं विधिमास्थितः।
सावित्रीमप्यधीयीत गत्वारण्यं समाहितः।।
मनुस्मृति ।।1।104।।
अर्थात्—प्रतिदिन संध्या उपासना करते हुए गायत्री जप अवश्य करे।
जपन्नासीत सावित्रीं प्रत्यगा तारकोदयात्।
संध्यां प्राक् प्रातरेव हि तिष्ठेदासूर्यदर्शनात्।।
याज्ञवाल्क्य. आचार अ. ।।145

अर्थात्—सायंकाल में नक्षत्रों के दिखाई देने तक और प्रातःकाल में सूर्योदय तक गायत्री का जप करता हुआ ठहरे।
सहस्र परमां देवी शत मध्यां दशावराम्।
गायत्री यो जपेद्विपो न स पापेन लिप्यते।।
अत्रिस्मृति।।2।9।।
अर्थात्—जो ब्राह्मण गायत्री को 1110 बार प्रति दिन जपता है, वह पापों में लिप्त नहीं होता।
दर्मेष्वासिनो दर्मान् धार्यमाणः सोदकेन।
पाणिना प्रत्यङ्मुखः सावित्री सहस्रकृत्वआवर्तयेत्।।
बौधायन स्मृति।।2।4।5।।
जपेत् प्रणव पूर्वाभिः व्याहृतिमिः सहैव तु।
तिसृभिर्भू प्रभृतिभिः गायित्रीं ब्रह्मरूपिणीम्।।
ब्रह्मचारी गृहस्थश्च शतमष्टोत्तर जपेत्।
कालत्रयेऽप्यशक्तश्चेदष्टाविंशतिमेव वा।।
लब्ध्वाश्वलायन स्मृति।।2।।
अर्थात्—ब्रह्मचारी तथा गृहस्थी को ॐकार तथा ‘भूर्भुवः स्वः’ पूर्वक ब्रह्मरूपिणी गायत्री का 108 बार जप करना चाहिये। यदि 108 बार जप करने की सामर्थ्य न हो तो 28 बार तो अवश्य ही जाप करे।
सव्याहृतिकां सप्रणवां गायत्रीं शिरसा सह।
ये जपन्ति सदा तेषां नं भयं विद्यते क्वचित।।
शंख स्मृति।।12।14।।
जो सदा गायत्री का जाप व्याहृतियों और ॐकार सहित करते हैं उन्हें कहीं भी कोई भय नहीं सताता।
शतं जप्त्वा तु गायत्रीं दिन पाप प्रणाशिनीं।
सहस्रं जप्त्वा तु तथा पातकेभ्यः समुद्धरेत्।।
शंख. ।।12।15।।
गायत्री का सौ बार जप करने से दिन भर के पाप नष्ट हो जाते हैं तथा दिन भर पापों की अधिकता नहीं होने पाती। एक हजार बार जप करने से यह गायत्री मन्त्र मनुष्य को पापों से ऊपर उठा देता है और उसके मन की रुचि पापों की ओर नहीं रहती।
दश सहस्रं जप्त्वा तु सर्वकल्मषनाशिनी।
सुवर्णस्तय कृद्रिमा ब्रह्महा गुरु तल्पगः।।
सुरापाश्च विशुद्धयत लक्ष जपयान्न संशय।।
शंख. ।।12।16।।
दश सहस्र बार जप करने से मनुष्य के सब कल्मष (मन के मैल) नष्ट हो जाते हैं। एक लाख बार जपने से महापापियों के भी अन्तःकरण पवित्र हो जाते हैं।
हुता देवी विशेषेण सर्वकामप्रदायिनी।
सर्वपापक्षयकरी वरदा भक्तवत्सला।।
शंख. ।।12।19।।
यदि गायत्री मन्त्र के उच्चारण के साथ अग्नि में आहुतियां दी जावें तो मनुष्य के सब पापों को नष्ट करके गायत्री उस हवन करने वाले के समस्त मनोरथों को पूरा करती है।
शान्तिकमस्तु जुहुयात् सावित्रीमक्षतैः शुचिः।
हन्तु कामोऽपमृत्युञ्च घृतेन जुहुयाद्यदा।।20।।
श्री कामस्तु तथा पद्मैः धिल्वैः काञ्चन कामुकः।
ब्रह्मसचस्कामस्तु पयसा जुहुयात्तथा।।21।।
यदि गायत्री मन्त्र के उच्चारण के साथ अक्षतों की आहुति दी जाय तो शान्ति प्राप्त होती है। घृत की आहुति देने से अपमृत्यु दूर होती है। कमल, बिल्व तथा दूध की आहुति देने से क्रमशः तेजस्विता, ओज, वीर्य और पराक्रम की वृद्धि होती है।
घृतप्लुतैस्तिलर्वन्हिः जुहुयातसु समाहितः।
गायत्र्ययुत होमाञ्च सर्वपापैः प्रमुच्यते।।23।।
पापात्मां लक्ष होमेन पातकेभ्यः प्रमुच्यते।
अभीष्टं लोकमाप्नोति प्राप्नुयात् काममीप्सितम।।24

येगाऽयीतेऽहन्य हन्येतां स्त्रीणिं वर्षाणयतन्द्रितः।
स ब्रह्म परमभ्येति वायुभूतः स्व मूर्तिमान्।।82।।
ॐकार तथा महा व्याहृति पूर्वक गायत्री को ब्रह्म मुख अर्थात् ब्रह्म प्राप्ति का द्वार समझना चाहिये। जो मनुष्य तीन वर्ष तक प्रति दिन बिना किसी प्रमाद के गायत्री मन्त्र का जप करता है वह परमात्मा में वैसे ही लीन हो जाता है जैसे आकाश में वायु।
सावित्री जाप निरतः स्वर्गमाप्नोति मानवः।
तस्मात् सर्व प्रयत्नेन स्नात् प्रयत मानसः।।
गायत्रीं तु जपेद्भक्त्या सर्व पाप प्रणाशिनीम्।
—शंख स्मृति
गायत्री जप में लगा हुआ मनुष्य स्वर्ग को प्राप्त होता है अतः मनुष्यों को चाहिये कि वह स्नान आदि से शुद्ध हो कर श्रद्धा भक्ति से प्रति दिन गायत्री का जाप किया करे, जो सारे पापों को नाश करने वाली है।
ओ३म् स्तुता मया वरदा वेद माता प्रचोदयंताम् पावमानी द्विजानाम्।
आयुः प्राणां  प्रजां पशुं कीर्तिं द्रविणं ब्रह्मवर्चसम्। मयं दत्वा व्रजत ब्रह्मलोकम्।।
अथर्व. का. 19 सू. 71 मं. 1

अर्थात्—वेद माता गायत्री वरों की दाता है। अपने उपासक को कुमार्ग से बचाकर सुमार्ग पर लाने वाली है। आयु, स्वास्थ्य, सन्तान, पशु, धन, सम्पत्ति, कीर्ति, यश और अन्ततः ब्रह्म का साक्षात् कराने वाली और उससे मिलाने वाली यही है।
----***----

गायत्री रहस्य
*******

गायत्री वेद की माता है। सभी वेदों में उसको महत्वपूर्ण स्थान प्राप्त है। अथर्व वेद के. 19 सू. 71 मं. 1 में गायत्री की बड़ी महिमा गाई है। ऋग्वेद में 3-62-60 में और साम वेद के 30-6-10 में गायत्री मन्त्र है। यजुर्वेद में तो उसे चार बार दिया गया है 3-35, 22-9, 30-2 और 36-3 में यही मन्त्र है। इसके अतिरिक्त अन्य धर्म ग्रन्थों में कितने कितने बार गायत्री मन्त्र दिया हुआ है इसकी सूची नीचे दी जाती है। तैत्तिरीय आरण्यक 2 बार, आन्ध्र आरण्यक 1, मैत्रेय ब्राह्मण 4, कौशीतकी ब्राह्मण 2, गोपथ ब्राह्मण 1, दैवत ब्राह्मण 1, शतपथ ब्राह्मण 3, ब्रह्मदारण्यक उपनिषद् 1, नारायणी उपनिषद् 1, बाराही उपनिषद् 1, जैमिनीय उपनिषद् 1, श्वेताश्वेतर 1, आश्वलयन श्रौतसूत्र 2, शांखायन श्रौत सूत्र 5, आपस्तम्ब सूत्र 2, शंखा. ग्रह्य सूत्र 3, कौशीतकी सूत्र 1, साममन्त्र ब्राह्मण 1, खादिर गृह्य सूत्र, योधायन धर्म शास्त्र 1, मानव गृह्य सूत्र 3, मानव श्रौत सूत्र 1, मानव धर्म शास्त्र 1, मैत्रेय उपनिषद् 1, इसके अतिरिक्त अन्य अनेक ग्रन्थों में जो हमारे दृष्टिगोचर नहीं हुए हैं गायत्री का समावेश होना सम्भव है। इतने अधिक ग्रन्थों में इतनी प्रमुखता के साथ गायत्री के अतिरिक्त और किसी मन्त्र का उल्लेख नहीं है, इससे प्रकट होता है कि इस मन्त्र को हिन्दू धर्म में सर्वोपरि स्थान प्राप्त है।
संसार की समस्त विद्याओं के भण्डार 24 महाग्रन्थ हैं। 4 वेद, 4 उपवेद, 4 ब्राह्मण, 6 दर्शन और 6 वेदांग = 24। गायत्री के 24 अक्षरों में से एक एक अक्षर लेकर इन 24 ग्रन्थों की रचना हुई है, ऐसा कई तत्वज्ञों का मत है।
हृदय जीवन का और ब्रह्मरन्ध्र ईश्वर का स्थान है। हृदय से ब्रह्मरन्ध्र 24 अंगुल दूर है। एक एक अक्षर से एक एक अंगुल की दूरी करके जीवन गायत्री द्वारा ब्रह्म में लीन हो सकता है, ऐसा योगी लोग कहते हैं।
शरीर में आठ आठ अक्षरों के तीन पदों के अन्तर्गत शरीर के सब अंग प्रत्यंग आ जाते हैं अर्थात् इन 24 अक्षरों के अन्तर्गत सारा शरीर आ जाता है। (1) शिर, नेत्र, श्रोत प्राण=8 अक्षर (2) मुख, हस्त, पाद, नाभि=8 अक्षर (3) कण्ठ, त्वचा, गुदा, शिश्न=8 अक्षर। इस प्रकार 3 पदों में कुल 24 अक्षर हुए। चौबीस अक्षर गायत्री के एक एक अंश से एक एक अंग की रचना होकर मनुष्य का पूरा शरीर बना है, ऐसा भी कहा जाता है।
शरीर की सुषुम्ना नाड़ी में 24 कशेरुकाएं हैं (ग्रीवा में 7, पीठ में 12, कमर में 5=24) गायत्री में 24 अक्षर हैं। शरीर में 21 प्राण सूत्र हैं गायत्री में 6 उदात्त 5 अनुदात्त और लघुमाएं तथा अर्धाक्षर 20 का फल 10 इन सब का जोड़ 21 होता है। शरीर में 5 ज्ञानेन्द्रियां, 5 कर्मेन्द्रियां, 5 प्राण, 5 तत्व और 4 अन्तःकरण हैं, गायत्री के अक्षरों की तरह इन सब का जोड़ भी 24 होता है। एक दूसरे प्रकार से गणना करने पर शरीर के चार भागों में से प्रत्येक के 24-24 अंग गिने जाते हैं। यथा-निचला भाग-पैरों के तलवे 2, पैरों के ऊपर की पीठ 2, पैरों की उंगलियां 10, टखने 4, पिण्डलियां 2, जानु 2=24। मध्य भाग-सीने के बाजू 2, आमाशय 1, पेट 1, नाभि 1, नितम्ब 2, गुदा, शिश्न 1, अण्डकोष 2, कमर के भाग 2, कोख 2, रीढ़ 1, पीठ भाग 2, कंठ की हंसली 2, फुफ्फुस 2, कण्ठ 1, अपान 1=24। भुजाओं का भाग—कन्धे 2, हथेलियां 2, हाथों की पीठ 2, उंगलियां 10, कलाइयां 2, बांहें 2, कोहनी 2, दंड 2=24। शिर भाग—पिछला भाग 1, चोटी 1, तालु 1, मस्तक 1, त्रिकुटी 1, भृकुटी 1, पलकें 4, आंखें 2, नाक 1, नथुने 2, कान 2, गाल 2, जिह्वा 1, होठ 2, ठोडी 1=24। शरीर और गायत्री का चौबीस के अंक द्वारा बड़ा सुन्दर समीकरण होता है।
24 अक्षरा गायत्री की साधना द्वारा मनुष्य को 24 शक्तियों में दिव्य प्रेरणा प्राप्त होती है। यह चौबीसों शक्तियां क्रमशः बढ़ती हैं, निखरती हैं, प्रकाशित होती हैं और पवित्रता करती हैं। (1) काल, (2) पराक्रम, (3) आकर्षण, (4) प्रेरणा, (5) गति, (6) प्रचण्डता, (7) विरेचन, (8) क्रिया, (9) उत्साह, (10) स्मरण, (11) निश्चय, (12) इच्छा, (13) प्रेम, (14) द्वेष, (15) संयोग, (16) परीक्षण, (17) नियोजन, (18) विभाजन, (19) श्रवण, (20) स्पर्श, (21) दृष्टि, (22) स्वाद, (23) गंध, (24) ज्ञान। इन चौबीस शक्तियों में गायत्री माता की कृपा से प्रेरणा पाकर मनुष्य अपने इस लोक और परलोक को आनन्द मय बना सकता है।
वृहदारण्यक उपनिषद् में गायत्री का माहात्म्य इस प्रकार लिखा है:—

‘‘गायत्री की कृपा से उपासक को पाप रूप भयंकर शत्रु और पापी पुरुष कभी प्राप्त नहीं होते। गायत्री जानने वाला विद्वान जिस पापी पुरुष से द्वेष करता है उसकी सारी अभिलाषाएं मिट्टी में मिल जाती हैं। गायत्री का उपासक जिसको शाप देता है वह अवश्य ही नष्ट हो जाता है। गायत्री का मुख अग्नि के समान है, उस पर डाला हुआ पाप रूपी ईंधन जल कर भस्म हो जाता है।’’

----***----

गायत्री का अर्थ पूर्ण संदेश।
*******

गायत्री का मन्त्र रचना के आध्यात्मिक रहस्य पर पिछले पृष्ठों में कुछ प्रकाश डाला जा चुका है। इस मन्त्र का शाब्दिक अर्थ भी इतना महत्वपूर्ण है कि उसकी महत्ता असाधारण प्रतीत होती है। एक एक शब्द ऐसा नपा तुला है कि मानव जीवन में जिन तत्वों की सर्वोपरि आवश्यकता है उन्हीं की ओर मन्त्र में ध्यान दिलाया गया है, उन तत्वों को प्राप्त करने और सुरक्षित रखने की प्रेरणा की गई है।
अब आइये, गायत्री मन्त्र के एक-एक शब्द का अर्थ करें:—

ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात्।
ॐ—ब्रह्म
भूः—प्राण स्वरूप।
भुवः—दुःख नाशक।
स्वः—सुख स्वरूप।
तत्—उस।
सवितुः—तेजस्वी-प्रकाशवान्।
वरेण्यं—श्रेष्ठ को।
भर्गो—पाप नाशक।
देवस्य—देने वाले को, दिव्य को।
धीमहि—धारण करें।
धियो—बुद्धि।
यो—जो।
नः—हमारी।
प्रचोदयात्—प्रेरित करे।
अर्थात्—उस सुख स्वरूप, दुःख नाशक, श्रेष्ठ, तेजस्वी, पाप नाशक, प्राण स्वरूप ब्रह्म को हम धारण करते हैं। जो हमारी बुद्धि को (सन्मार्ग की ओर) प्रेरणा देता है।
‘‘हम अपने अन्दर प्राण स्वरूप ब्रह्म को धारण करें’’, यह इस मन्त्र का मुख्य उपदेश है। असंख्य मनुष्य चलते फिरते पुतले की तरह जीते हैं। उनमें जान तो है पर प्राण नहीं है। निष्प्राण व्यक्ति का ‘जीवित मृतक’ बन कर जीवन को जीना मनुष्यता को कलंकित करना है। ऐसा जीवन भू-भार बढ़ाना है। जीव परमात्मा का अंश है उसे अपने आत्म स्वरूप को पहचान कर आत्म गौरव के अनुरूप नीति से जीवित रहना चाहिये।
प्राण युक्त-जीवन उदारता-महानता से भरा हुआ, जीवन जीना मनुष्य का कर्त्तव्य है। इस कर्त्तव्य की ओर ही वेद माता गायत्री ने संकेत किया है।
ब्रह्म—जिसको प्राप्त कराने के लिये योगीजन सदा प्रयत्न करते रहते हैं। वह ब्रह्म-कोई दूर की वस्तु नहीं है, वह प्राण स्वरूप है। जिसने प्राण को धारण कर लिया। जिसके पास प्राण है उसके पास ब्रह्म है। इस ‘जान’ और ‘प्रान’ के भेद को भली प्रकार समझने की आवश्यकता है। जान रहने से चलना, फिरना, सोना, उठना, बैठना, आहार, निद्रा, भय, मैथुन आदि की क्रियाएं होती रहती हैं। वृक्ष, वनस्पति, उद्भिज, कीट, पतंग आदि के जान होती है यह जानदार होते हैं परन्तु जिस प्राण का ‘भूः’ शब्द में संकेत किया गया है वह भिन्न प्रकार है। वह मानवोचित महत्ताओं का, आध्यात्मिक विशेषताओं का, द्योतक है। यह तत्व जिसमें जितनी अधिक मात्राओं में होता है, वह उतना ही उच्च उन्नतिशील गिना जाता है। शास्त्रों में ब्रह्महत्या को सर्वोपरि पाप माना गया है, वह इसलिये कि जिसमें ‘‘भूः’’ तत्व, प्राण तत्व, आध्यात्मिक उच्च तत्व, अधिक है, वह अति मानव है, महापुरुष है, साधारण जानदार जीवों से अधिक ऊंचा है, अज्ञानी और अविवेकी मनुष्यों से भी अधिक ऊंचा है। ब्रह्म को-सत्प्राण को-अधिक मात्रा में धारण करने वाला ही ब्राह्मण है। ऐसे ब्रह्मभूत ब्राह्मण की हत्या को ‘‘सर्वोपरि पाप’’ शास्त्रों ने ठीक ही कहा है। इन अति मानव ब्राह्मणों को सत्कारणीय और पूजनीय भी ठीक ही कहा है।
यों तो ‘जान’ को भी प्राण कहते हैं। जानदार जीव को, प्राणी कहा जा सकता है परन्तु ‘भूः’ शब्द द्वारा जिस प्राण का गायत्री मन्त्र में उल्लेख है वह ब्रह्म स्वरूप है। इस प्राण को समझने में किसी प्रकार का भ्रम एवं सन्देह न रहे इसलिए उसके लक्षणों को भी मन्त्रकार ने स्पष्ट कर दिया है। दुःख नाशक, सुख स्वरूप, तेजस्वी, प्रकाशवान, श्रेष्ठ, पाप नाशक देने वाला-दिव्य, यह विशेषताएं जिस प्राण में हों वही भूः है, इन गुणों का अन्तःकरण में सुदृढ़ समावेश हो जाना ही ब्रह्म प्राप्ति है।
यदि हम गायत्री के उपदेशानुसार ‘भूः’ तत्व रूपी ब्रह्म को प्राप्त करना चाहते हैं तो हमें उन गुणों को ढूंढ़ ढूंढ़ कर अपने अन्दर भरना होगा जो कि उनके गुण हैं। जिसमें असुरता के गुण अधिक हो जाते हैं वही असुर कहलाने लगता है। यक्ष, गन्धर्व, किन्नर, योगी, यती, ब्रह्मचारी, पिशाच, हत्यारा, गायक, दुराचारी आदि विशेषण गुणों के आधार पर मिलते हैं, जिसमें जो गुण अधिक हो जाते हैं उसको उसी नाम से पुकारा जाने लगता है। उसके अन्दर दुराचार, पिशाचत्व, ब्रह्मचर्य आदि तत्वों की स्थिति मान ली जाती है। भूः तत्व धारण करना कोई आभूषण, वस्त्र, सूत्र, कवच, तिलक, कंठी आदि धारण करना नहीं है, जिसमें भूः तत्व के गुण आ गये समझ लीजिये कि उसमें प्राण स्वरूप ब्रह्म की धारणा हो गई। वायु में शीतलता, शरबत में मिठास, मिर्च में तीखापन दिखाई नहीं पड़ता, परन्तु गुणों को देखकर यह कहा जाता है कि इसमें वह पदार्थ विद्यमान है, इसी प्रकार भूः तत्व की धारणा हुई है या नहीं यह बात आंखों से दिखाई नहीं देती तो भी उस तत्व के गुणों का समावेश हुआ है या नहीं यह देखकर आसानी से जानी जा सकती है।
गायत्री के मतानुसार ब्राह्मी-स्थिति वह स्थिति है जिसमें मन में से दुःखों की समाप्ति हो जाती है और सुख का अनुभव होता रहता है, जिससे मन तेजस्वी और प्रकाशवान बनता है। कायरता, भय, झिझक को हटाकर स्वतन्त्रता की ओर बढ़ता है, अन्धकार अज्ञान और अविवेक को छोड़कर प्रकाश की ओर चलता है। जीवन को बहिर्मुखी बनाकर इन्द्रिय भोगों की सामग्री जुटाने तथा नीच वृत्तियों की तृप्ति करने में न लग कर उद्देश्यमय, सिद्धान्त सम्मत, कर्तव्य धर्म से परिपूर्ण, अन्तर्मुखी बनने की श्रेष्ठता ग्रहण करता है। वह दुर्भावनाओं को, अपवित्र विचार और कार्यों को अपने पास नहीं फटकने देता है। संसार को कुछ देते रहना दूसरों की सेवा करते रहना, परोपकार में रस लेना, उसका स्वभाव बन जाता है। देव लोग दिया करते हैं- साधारण वस्तुएं नहीं- दिव्य वस्तुएं, सद्ज्ञान, सदुपदेश, सन्मार्ग का प्रसार जो अपनी कथनी और करनी दोनों के द्वारा करता है वह देव है, ऐसा देवत्व भी भूः तत्व के धारण करने वालों में होता है।
हमें तुच्छ, मायाबद्ध, कुटिल, खल, कामी, नश्वर आदि विशेषणों वाले ‘जीव भाव’ से ऊंचा उठकर सतचित, आनन्दमयी ब्राह्मी-स्थिति में जागृत होना चाहिये। हम साधारण से सांसारिक हानि लाभों से अपने आपको दुःखी न बनावें, भौतिक पदार्थों का स्वभाव ही बिगड़ना, बदलना और परिवर्तन होना है, इस स्वभाव का कायम रखना सृष्टि संचालन के लिये अनिवार्य है। यदि वस्तुएं ज्यों की त्यों एक ही अवस्था में बनी रहें तो आगे का निर्माण कार्य रुक जायगा। यदि धन जहां का तहां रुक जाय तो सारे व्यापार बन्द हो जाय, यदि मृत्यु बन्द हो जाय तो नये प्राणी भी उत्पन्न न होंगे, यदि खेत में वर्तमान पौधे ही खड़े रहें तो आगे फसल कैसे उत्पन्न की जा सकेगी? सृष्टिकर्ता ने सृष्टि संचालन के लिये परिवर्तन का नियम बताया है। इस नियम के अनुसार हमारी किसी वस्तु या स्थिति में अरुचि कर परिवर्तन होता तो उस सीधी सी बात के लिये दुखी न होना चाहिये वरन् अपनी स्वाभाविक सच्चिदानन्द स्थिति के कारण सदा प्रफुल्ल, प्रसन्न, आनन्दित रहना चाहिये। ‘भुवः और स्वः’ शब्दों का हमारे लिये यही उपदेश है।
सवितुः—सूर्य के समान तेजस्वी, प्रकाशवान हम बनें। अन्धकार चाहे जितना ही बड़ा क्यों न हो चाहे वह दिग्-दिगन्त में सुदूर देशों तक फैला हुआ हो, असंख्य प्राणी उस अन्धकारों में होशहवाश छोड़कर मूर्छित पड़े हुए हों, परन्तु फिर भी उसकी परवाह न करके उसे नष्ट करने का ही प्रयत्न करना चाहिये। सविता-सूर्य-अकेला ही अन्धकार से लड़ता है। कोई दूसरा साथी उसके साथ उसके कार्य में सहयोग नहीं आता तो भी वह अकेलेपन की परवाह न करके अपना काम जारी रखता है। पाप, अन्याय, अत्याचार, अविचार अन्धविश्वास, हानिकारक रीति रिवाज यह सब अन्धकार के रूप हैं। हमें तेजस्वी सविता बन कर इनका निवारण करने का प्रयत्न करते रहना चाहिये। अन्धकार का विस्तार अधिक देख कर डरने, पीछे हटने या कायरता मन में लाने की कुछ भी आवश्यकता नहीं है। निर्भीकता धारण करके तेजस्वी सूर्य के समान यथा शक्ति इनका विरोध ही करते रहना। अविचार या अन्याय की बड़ी से बड़ी शक्ति हो तो भी उसके विपक्ष में सत्य का प्रकाश करना चाहिये। हमें अपने मन के भीतरी कोनों में अन्धकार में, छिपे हुए काम क्रोध, लोभ, मोह, मद मत्सर आदि शत्रुओं को अपने आत्मिक प्रकाश द्वारा ढूंढ़ निकालना चाहिये और अपनी दृढ़ तेजस्विता के साथ उन्हें मन के पवित्र प्रांगण में से निकाल कर बाहर कर देना चाहिए। हमारा सांसारिक जीवन निर्भीक, स्पष्ट, खरा, एवं तेजस्वी होना चाहिए। हमारे विचार और कार्यों से दूसरों को प्रकाश मिले, अपने बौद्धिक प्रकाश द्वारा उपयोगी तथ्यों को ही चुनें ‘‘सवितुः’’ शब्द का हमारे लिये यही संकेत है।
वरेण्यं—श्रेष्ठ। हम श्रेष्ठ बनें। पैसे की सर्व भक्षी हविस ने आदमी को शैतान बना दिया है। जिव्हा के चटोरेपन के ऊपर करीब आधी जिन्दगी बलिदान कर दी जाती है। भोगविलासों की तृष्णा में पतंगे की तरह लोग जले जा रहे हैं। भोग सामग्री जुटाना यही एक कार्यक्रम लोगों के सामने है, पाशविक वृत्तियों को तृप्त करने तक की ही अभिलाषाएं मनोभूमि में उठती हैं। यह बहिर्मुखी प्रवृत्तियां अभद्र हैं, अश्रेयष्कर हैं, श्रेष्ठता से रहित हैं। गायत्री कहती है कि हम वरेण्य प्राण को धारण करें, अपने अन्दर श्रेष्ठता, महानता, विकसित करें। आत्मा परमात्मा का अंश है, इसका अवतार परमात्मा के कार्यक्रम को पूरा करने के लिए इस संसार में होता है। जीवन धारण करने का अभिप्राय प्रभु की पवित्र सृष्टि में उसकी आज्ञाओं और इच्छाओं का सन्तुलन ठीक रखना और दूसरों से रखवाना है। जीवन कायम रखने के लिये भौतिक पदार्थों की इतनी कम मात्रा में आवश्यकता है कि बिना किसी प्रकार का पाप किये बड़ी आसानी के साथ, सुविधा पूर्वक, पूरी ईमानदारी के साथ उन्हें कमाया जा सकता है। यह कहना गलत है कि पेट के लिये पाप करते हैं। पेट की मर्यादा इतनी छोटी है कि वह बिना पाप के आसानी से भर सकता है—पाप तो तृष्णा के लिये किया जाता है। अनन्त तृष्णाओं के लिए अनन्त पाप करते जाना अश्रेष्ठ है। हमें श्रेष्ठ बनना चाहिये। संयमित, अपरिग्रही, संतोषी रह कर जीवन को उच्च, उद्देश्यमय सिद्धांत सम्मत, कर्तव्य धर्म से परिपूर्ण बनाना चाहिये। आध्यात्मिक सत् सम्पत्तियां एकत्रित करने के लिये वैसा ही उद्योग करते रहना चाहिये जैसा कि माया बन्धन में बंधे हुए जीव, माया के लिये खून पसीना एक करते हैं। यही श्रेष्ठता है—हमें ऐसा ही ‘वरेण्य’ होना चाहिये।
भर्गो—पापनाशक। सृष्टि में मैल निरन्तर पैदा होते रहने का नियम है। गति शीलता के साथ मल उत्पन्न होने का घनिष्ठ सम्बन्ध है। शरीर में जब तक जीवन है, छिद्रों द्वारा मल निकलते रहने का क्रम भी जारी रहेगा। अवतार या देव-दूतों के छूने से संसार पवित्र हो जाता है बाद में फिर उसमें मैलों की वृद्धि होने लगती है। मन का भी यही स्वभाव है, नित्य उसमें नये मल उत्पन्न होते रहते हैं। इन मैलों का नाम ही पाप है। इन पापों को नित्य हटाते रहना हमारे दैनिक कार्यक्रम में शामिल होना चाहिये। एक बार सफाई कर देने से एक बार पवित्रता स्थापित कर देने से ही काम नहीं चल सकता, क्योंकि सृष्टि के नियमानुसार मल की उत्पत्ति कभी बन्द नहीं हो सकती। सफाई के दूसरे क्षण बाद ही मल उत्पन्न होने शुरू हो जाते हैं। इसलिये मलों की सफाई की ओर, उनको हटाने, नाश करने की ओर सदा सतर्कता पूर्वक प्रयत्न जारी रखना चाहिये। मन को जरा ही ढील मिली कि कुविचार आये, जीवन पर से जरा सा अंकुश हटाया कि दुष्कर्मों की ओर प्रवृत्ति हुई, शरीर की ओर जरा सी लापरवाही की कि बीमारियों का प्रकोप हुआ। इसी प्रकार समाज की सामूहिक या व्यक्तिगत बुराइयों, बदमाशियों की ओर से निगाह चूकी कि उनका आक्रमण अपने ऊपर हुआ। पापों की सेना क्षण-क्षण में चारों ओर से अपने ऊपर आक्रमण करती है, इन आक्रमणकारियों से निरन्तर युद्ध जारी रखने का ही गीता के 18वें अध्याय में उपदेश है। गायत्री ने एक शब्द ‘भर्गो’ के द्वारा हमसे कहा है कि पापों से सावधान रहो, उनके आक्रमण से सतर्क रहो और इन दुष्टों का नाश करने के लिये निरन्तर प्रयत्न करते रहो।
देवस्य—देने वाला, दिव्य। यह गुण सर्वोपरि है। यदि तरह तरह की योग्यताएं, शक्तियां, सामर्थ्यें मनुष्य में हों परन्तु उनका उपयोग और किसी को कुछ न मिलता हो तो वह निष्फल है। समुद्र के गर्भ में लाखों मन रत्न भरे पड़े हैं, जमीन के अन्दर लाखों मन सोना दबा पड़ा है पर यदि वह किसी के काम नहीं आता तो उसके होने न होने से किसी को क्या प्रयोजन? शक्ति और योग्यता की शोभा उसके बांटने में है। देने वाले को देवता कहा जाता है। यह देना-दिव्य होना चाहिए, जिससे सुख शान्ति की वृद्धि हो। पाप-तापों के दुःखदायी परिणाम उपस्थित करने वाले उपहार तो असुर भी दिया करते हैं, देवता दिव्य वस्तु देते हैं। सद्ज्ञान सर्वश्रेष्ठ दिव्य वस्तु है। अपने विचार और कार्यों द्वारा दूसरों को ऐसा मार्ग पर चलने के लिए प्रेरणा देनी चाहिये जिससे ये सत् की ओर कदम बढ़ावें। वह वाणी निरर्थक है जिसके पीछे आचरण का बल न हो, दूसरों को सन्मार्ग पर चलने की प्रेरणा-शिक्षा जितनी वाणी या लेखनी द्वारा दी जाती है उससे कई गुनी अधिक आचरण द्वारा दी जा सकती है। आचरण ऊंचे बनाने चाहिये, दूसरों को अच्छी, ऊंची, सत्पथगामी सलाह देनी चाहिये, संसार में सुख शांति को सत्य, धर्म को पढ़ाने के लिये जितना कुछ भी परिश्रम अपने से किया जा सके करना चाहिये। सेवा-जीवन का सर्वश्रेष्ठ पुनीत काम है, अपने आपे की तथा दूसरों की सेवा करना हमारे हर एक काम में रहे तो हम दिव्य-देने वाले देवत्व को धारण कर सकते हैं।
धीमहि—धारण करें। केवल तोते की तरह रटें नहीं, वाचक ज्ञानी न बनें। लम्बी चौड़ी हांकने वाले परोपदेश में पाण्डित्य दिखाने वाले, सिंह की खाल ओढ़ कर अपने असली ढांचे को छिपाये रखने वाले सियार, इस दुनिया में बहुत हैं। धर्म ग्रन्थों को वर्षों तक घोट घोट कर पीने वाले, नित्य धर्म चर्चा करने और सुनने वालों में से भी अनेक ऐसे होते हैं जिनका अन्तःकरण बड़ा मैला होता है। उनकी गुप्त करनी-प्रकट कथनी के बिलकुल विपरीत होती है। ऐसी वंचकता दुनिया में स्वार्थ सिद्धि के लिये किसी हद तक कारगर भले ही हो पर यथार्थ में वह व्यर्थ है, उसका कुछ भी महत्व नहीं है। आत्मा पर संस्कार वाचालता से नहीं पड़ते वरन् श्रद्धा एवं विश्वास से पड़ते हैं। सत्-मार्ग की श्रेष्ठता पर इतनी गहरी श्रद्धा होनी चाहिये कि उसका लोभ कभी त्यागा ही न जा सके। असत्-मार्ग से इतनी घृणा होनी चाहिये कि उधर आंख उठाकर देखने को भी कभी जी न करे। गहरे अन्तराल में, हृदय के अन्तरंग गह्वर में, दुःख नाशक, सुख स्वरूप, तेजस्वी, श्रेष्ठ, पाप नाशक, दिव्य, प्राण स्वरूप ब्रह्म की धारणा होनी चाहिये। गायत्री माता हम मनुष्यों को उपदेश करती है कि—‘‘पुत्रो! ऐसी ही धारणा करो, आत्माओ! अपने वास्तविक रूप में, आत्म भाव में अवस्थित होओ! तभी तुम्हारा जीवन लक्ष पूरा होगा।’’

इस उपरोक्त महान् अनुष्ठान की साधना के लिये क्या कार्य करना चाहिये? किस प्रकार यह सब सम्भव है? इस प्रश्न का उत्तर गायत्री के अन्तिम चरण में दिया हुआ है-‘धियो या नः प्रचोदयात्’। इस पद में बुद्धि को प्रेरणा देने की बात कही गई है। कल्पना की तरंगों में अनेक व्यक्ति आकाश में उड़ते फिरते रहते हैं। वाचालता की तरह यह काल्पनिकता भी दिल बहलाने की वस्तु है। उपरोक्त ब्राह्मी स्थिति को प्राप्त करने के लिए कल्पना मात्र करके न रह जाना चाहिये, वरन् बुद्धि का उपयोग करना चाहिये। बुद्धि में प्रेरणा होती है। बुद्धि वह तत्व है जिसकी प्रगति जिस भी दिशा में हो जाती है उधर ही मोर्चे पर मोर्चे फतह करती चलती है। यह तलवार जिस क्षेत्र में उतर पड़ती है उधर ही रास्ता साफ करती चली जाती है। जीवन के जिस क्षेत्र में भी मनुष्य अपनी बुद्धि को प्रवृत्त करता है उधर ही असाधारण सफलताएं प्राप्त करता है। छोटे-छोटे आदमियों ने इस संसार में बड़े बड़े काम किये हैं, इन सफलताओं का रहस्य यह है कि उन्होंने अपनी बुद्धि को एक निश्चित मार्ग में जुटा दिया था। एकाग्र होकर जिस मार्ग में भी इच्छा शक्ति को लगाया जाता है उधर ही सफलता देने वाले अनेकों उपाय प्राप्त होने लगते हैं। ब्राह्मी स्थिति प्राप्त करने के लिये भी बुद्धि की प्रेरणा आवश्यक है। स्वामी विवेकानन्द जी महाराज कहा करते थे कि ‘‘जितने मनोयोग और परिश्रम में एक विद्यार्थी मैट्रिक पास करता है, उतने ही प्रयास से एक साधक परमात्मा को प्राप्त कर सकता है।’’ बुद्धि का ऐसा चमत्कार है कि वह कठिन कार्यों को हल कर सकती है, फिर परमात्मा का प्राप्त करना तो एक सरल कार्य है क्योंकि वह वास्तविक, स्वाभाविक, सच्चा और आवश्यक है। इस प्रकार के सच्चे कार्य सदा सरल ही होते हैं।
अपनी बुद्धि को अपने अन्दर प्राणशक्ति भरने के कार्य पर जुटाना चाहिए। यही सच्ची साधना है। अपनी आध्यात्मिक स्थिति को ऊंचा करके, सात्विक सद्गुणों को धारण करने का प्रयास जब सद्बुद्धि द्वारा आरम्भ होता है तो स्वल्पकाल में आत्मा-परमात्मा के निकट पहुंच जाता है और लौकिक एवं पारलौकिक अनेक सिद्धियां उसके करतल हो जाती हैं। इस जीवन में ही वह स्वर्ग और मोक्ष के आनन्द का रसास्वादन करने लगता है। गायत्री माता की उपासना के वरदान से उसके लिये कोई भी आवश्यकता अपूर्व नहीं रह जाती।
गायत्री में ईश्वर प्रार्थना भी है। परमात्मा से याचना करने योग्य केवल एक ही पदार्थ है—वह हमें सद्बुद्धि प्रदान करे। शेष सांसारिक पदार्थ तो अपने पुरुषार्थ से उपार्जन किये जा सकते हैं या अपनी मनोभूमि को ऐसा बनाया जा सकता है कि उन पदार्थों के बिना भी काम चल सके। परमात्मा जिस पर प्रसन्न होता है उसे सद्बुद्धि प्रदान करता है अथवा यों कहना चाहिये कि जिसकी सद्बुद्धि होती है उस पर परमात्मा प्रसन्न रहता है।
गायत्री में बहुवचन का प्रयोग हुआ है। मेरी बुद्धि को प्रेरित कीजिये ऐसा नहीं है वरन् हमारी बुद्धि को प्रेरित कीजिये ऐसा है। मनुष्य को ‘मैं’ ‘एकांगी’ ‘अकेला’ की स्वार्थमयी दृष्टि रख कर अपने को संकुचित नहीं बनाना चाहिये वरन् ‘हम सब’ के स्वार्थ की उदार दृष्टि से हर बात पर विचार करना चाहिए। जिसमें सबको लाभ हो उसमें अपना लाभ और जिसमें सबकी हानि हो उसमें अपनी हानि समझनी चाहिये। अपने को समाज का एक अंग मानना, आत्मा को परमात्मा का एक भाग मानना, खुदी को खुदा में जोड़ना ही सच्ची आध्यात्मिकता है।
जैसे जैसे गायत्री की अनुपम शिक्षाओं पर आप विचार करेंगे वैसे ही वैसे नये नये सद्विचार आपको प्राप्त होते जायेंगे।
----***----

अर्थ-भावना का साधन
*******

गायत्री मन्त्र के अर्थ पर विचार करते हुए उसका ध्यान करना, तदनुकूल मानसिक चित्रों का बनाना एक उत्तम आध्यात्मिक साधना है। इस साधना से मनःक्षेत्र में मन्त्रोक्त विचार बीजों की स्थापना होती है। ऐसी स्थापना जब नियमित क्रम से नित्य की जाती है तो वे बीज अंकुरित होते हैं और अपना स्वरूप प्रकट करते हैं। अर्थ समेत गायत्री की ध्यान धारणा के प्रभाव से अन्तःकरण की सात्विकता में लगातार वृद्धि होती जाती है और साधक धीरे-धीरे अपने चरमलक्ष के समीप पहुंचता जाता है।
अर्थ की भावना के लिये किसी विशेष साधन विधि की आवश्यकता नहीं है। और न कोई समय नियत करना ही अनिवार्य है। जब सुविधा हो जब थोड़ा अवकाश हो तभी थोड़े बहुत समय के लिये इसे करते रहना चाहिए। इस साधन में शरीर को शिथिल करने की आवश्यकता पड़ती है इसलिए आराम-कुर्सी का प्रबन्ध हो जाय तो सबसे अच्छा, अन्यथा साधारण हत्थेदार कुर्सी अथवा मसनद के सहारे से काम चल सकता है।
प्रसन्न चित्त होकर साधान के लिए बैठें और पीठ को कुर्सी या मसनद का सहारा देकर शरीर को ढीला छोड़ देना चाहिए। नेत्रों को बन्द या अधखुले रख कर ऐसी भावना करनी चाहिए कि शरीर बिलकुल ढीला, निष्प्राण हो रहा है। कुछ मिनटों तक यह भावना करने से शरीर की मांस पेशियां शिथिल हो जाती हैं, इस शिथिलता के कारण मस्तिष्क बहुत हलका हो जाता है और ध्यान में सुविधा पड़ती है। खिंची हुई पेशियां मस्तिष्क पर अधिक दबाव डाले रहती हैं, शरीर के अंग जितने उत्तेजित एवं क्रिया लग्न होंगे उतनी ही मस्तिष्क में अस्थिरता रहेगी। इसलिये ध्यान के समय सदा ही शरीर की शिथिलता आवश्यक होती है, चाहे वह पद्मासन द्वारा लाई जाय या शिथिलासन द्वारा। हमें व्यक्तिगत रूप से शिथिलासन अधिक रुचिकर हुआ है, इसलिए अपने साधकों को उसी की सलाह दे रहे हैं। जिन्हें पद्मासन अनुकूल पड़े वे उसका प्रयोग कर सकते हैं।
जब शरीर ढीला होने लगे तो चार बार गहरी सांसें लेनी चाहिए। पहली सांस को खींचने के समय ‘ॐ’ का, दूसरी के साथ ‘भू’ का, तीसरी के साथ ‘भुवः’ का, चौथी के साथ ‘स्वः’ का मानसिक जप करते जाना चाहिए। इसके बाद मन्त्र के अर्थ की भावना नेत्र बन्द करके करनी चाहिए।
‘‘—मैं अपने अन्तःकरण में उस प्राण स्वरूप ब्रह्म को धारण कर रहा हूं जो दुःख नाशक, सुख स्वरूप, तेजवान्, श्रेष्ठ, पाप नाशक और दिव्य है।’’

‘‘—यह प्राण स्वरूप ब्रह्म मेरी बुद्धि को सत् मार्ग पर प्रेरित कर रहा है।’’

मन्त्र में कहे हुए शब्दों को अर्थ के साथ साथ जोड़ते चलना चाहिए। जिस शब्द का जो अर्थ है इस शब्द और अर्थ दोनों का ही चिन्तन होना चाहिए। ‘उस अर्थ के साथ तत्’ शब्द, ‘ब्रह्म’ अर्थ के साथ ‘ॐ’ शब्द, ‘प्राण’ अर्थ के साथ भूः शब्द, दुःख नाशक अर्थ के साथ भुवः शब्द की। इसी प्रकार अर्थ के साथ शब्द की भावना भी मन में करते चलना चाहिए। कुछ दिनों के अभ्यास में अर्थ और शब्द यह दो बातें अलग-अलग नहीं रहीं रह जातीं। वरन् मन्त्र में कहे हुए शब्द से ही अर्थ का भाव मन में उत्पन्न हो जाता है। आरम्भ में अंग्रेजी पढ़ने वाले के मन में ‘Cat’ शब्द से बिल्ली की मूर्ति का ध्यान स्पष्ट रूप में नहीं आता, किन्तु बिल्ली शब्द के साथ बिल्ली की मूर्ति का मनः चित्र उत्पन्न होता है। किन्तु अंग्रेजी का अधिक अभ्यास हो जाने पर ‘Cat’ शब्द से भी बिल्ली की मूर्ति मन में उठ आती है। अर्थ की भावना अधिक दिनों तक करने के पश्चात् अर्थ और शब्द दोनों का साथ-साथ भावना करने का झंझट छूट जाता है और केवल मन्त्र के शब्दों की भावना के साथ साथ अर्थ का मानसिक चित्र उत्पन्न होने लगता है। जब तक वह स्थिति प्राप्त न हो तब तक शब्द और अर्थ दोनों साथ साथ चलने चाहिये।
ब्रह्म की धारणा और बुद्धि की प्रेरणा यह दो भाग मन्त्र के हैं। ब्रह्म की धारणा पर एक बीच का ठहराव है। इसे भली प्रकार मन में स्थान देकर तब दूसरे भाग-बुद्धि की प्रेरणा का ध्यान करना चाहिए। एक एक शब्द पर थोड़ा थोड़ा ठहर कर उसका मूर्तिमान चित्र मनः पटल पर स्पष्ट रूप से अंकित करने का प्रयत्न करना चाहिए। जब यह शब्द मन में आवें ‘‘मैं अपने अन्तःकरण में-’’ तो अपने हृदय का चित्र कल्पना नेत्रों से ध्यान पूर्वक देखना चाहिए। जब ‘‘उस प्राण स्वरूप ब्रह्म को धारण करता हूं-’’ इन शब्दों की भावना की जाय तो ऐसा ध्यान करना चाहिए कि एक दिव्य विद्युत शक्ति को अन्तरिक्ष में से खींचकर हृदय में स्थापित किया जा रहा है। फिर उस स्थापित हुई विद्युत शक्ति के गुणों की भावना करनी चाहिए। अपने सब दुखदायक परमाणुओं को इस विद्युत शक्ति ने जला दिया उसकी स्थापना होते ही अणु अणु में सुख का आनन्द का सोता उमड़ रहा है, शरीर की कान्ति बढ़ रही है, मनःलोक का अन्धकार दूर होकर तेजस्वी प्रकाश उदय हुआ है, अपने अन्दर आत्मिक श्रेष्ठता, सत्य, प्रेम, न्याय की महानता बढ़ रही है, उस प्राण स्वरूप ब्रह्म की स्थापना होते ही पापों का नाश हो गया है और दिव्यता, देवत्व की प्रकृति अपने अन्दर बढ़ गई।’’ उस प्रकाश शब्दों की मूर्ति का अपने अन्दर प्रत्यक्ष दर्शाना चाहिए। जैसे किसी मूर्ति का अपने अन्दर प्रत्यक्ष दर्शन किया जाता है। जैसे किसी मूर्ति को वस्त्र आभूषण पहने हुए देखते हैं उसी प्रकार अपने आप को मानस नेत्रों से श्रेष्ठता, दिव्यता तेजस्विता, प्रफुल्लता आदि आत्मिक आभूषणों से सुसज्जित देखने का प्रयत्न करना चाहिए। यह ध्यान जितना हो स्पष्ट और गहरा होगा उतने ही दृढ़ संस्कार जमेंगे।
ब्रह्म की धारणा का ध्यान करने के उपरान्त सद्बुद्धि के सन्मार्ग की ओर प्रेरित होने की भावना करनी चाहिए। मस्तिष्क में निवास करने वाली बुद्धि, शक्ति, अपनी मूर्छा, अचेतनता, उदासीनता त्याग कर उत्साह और जागरूकता के साथ उत्तम मनुष्योचित विचार और कार्यों की ओर रुचि पूर्वक प्रेरित हो रही है। ऐसा प्रेरक ध्यान गायत्री के अन्तिम चरण की भावना में होना चाहिए।
जब तक मन ऊब न जाय एक एक शब्द पर अधिक से अधिक देर तक ध्यान केन्द्रित करना चाहिए। अर्थ भावना के ध्यान में इस बात का महत्व नहीं कि यन्त्र को कई बार दुहराया गया है वरन् इस बात का महत्व है कि ध्यान कितना साफ, स्पष्ट, गहरा और विश्वास पूर्वक हुआ है। ऐसा ध्यान यदि एक बार भी विशेष मनोयोग के साथ प्रति दिन किया जावे तो आशातीत लाभ मिलता है।
----***----

लघु गायत्री
*******

उपेक्षा या लापरवाही से जैसे कुछ उलटा सीधा, गलत सलत मंत्र याद हो जाय उसे ही जप उठना ठीक नहीं। मंत्र का शुद्ध उच्चारण याद होना चाहिए। इस अंक के प्रारम्भ में गायत्री मंत्र अंकित है उसे शुद्ध रूप से कंठाग्र कर लेना चाहिए। उच्चारण शुद्ध हुआ या नहीं इसकी परीक्षा किसी विज्ञ पुरुष से करा लेनी चाहिए।
चौबीस अक्षर वाली गायत्री के आरम्भ में प्रणव और ‘भूः भुवः स्वः’ यह तीन व्याहृतियां लगाई जाती हैं। पर तंत्र ग्रन्थों में विविध साधनाओं के लिए अनेक प्रणव और तीन, पांच या सात व्याहृतियां लगाने का भी विधान है। भूः, भुवः, स्वः, तपः, महः, जनः, सत्यम् यह सात व्याहृतियां भी किसी किसी प्रयोजन के लिए गायत्री मंत्र से पूर्व जोड़ी जाती हैं और ॐ का भी अधिक संख्या में प्रयोग किया जाता है। पर यह तान्त्रिक साधना का विषय है। इसलिए उसकी चर्चा करना यहां अप्रासंगिक होगा। पाठकों को साधारण प्रयोजन के लिए एक प्रणव और तीन व्याहृतियों (ॐ भूर्भुवः स्वः) के साथ चौबीस अक्षर वाली गायत्री का शुद्ध उच्चारण के साथ जप करना चाहिए। जप इस प्रकार होना चाहिए कि होठ, जिह्वा या कंठ की क्रिया तो होती रहे पर पास में बैठा हुआ मनुष्य उसे भली प्रकार सुन या समझ न सके।
कोई कोई मनुष्य ऐसे होते हैं जो गुण, कर्म, स्वभाव की दृष्टि से द्विज होते हुए भी शिक्षा में पिछड़े होते हैं, कइयों की जिह्वा तथा स्वर प्रणाली में ऐसे दोष होते हैं जिनके कारण शुद्ध उच्चारण कठिन होता है, ऐसी परिस्थितियों के कारण यदि शुद्ध उच्चारण सहित मंत्र जप न हो सकता हो तो केवल प्रणव और तीन व्याहृतियों का ‘‘ॐ भूर्भुवः स्वः’’ इतने मात्र मंत्र का जप किया जा सकता है। इसे पंचाक्षरी मंत्र या लघु गायत्री कहते हैं।
जप विधि पूर्वक, स्नान शुद्धि आदि से भली प्रकार साधन न किया जा सके, जब सूतक चल रहा हो या बीमारी, यात्रा, आपत्ति आदि के असाधारण अवसरों पर यथा क्रम उपासना न हो सके, शुद्धि और स्वस्थता की अवस्था न हो सके, ऐसी स्थिति में लघु गायत्री से काम चलाया जा सकता है। स्त्रियों के लिए पूरा मंत्र शुद्ध रूप से याद करना और आवश्यक शोच रखना प्रायः कठिन होता है वे लघु गायत्री के जप से लाभ उठा सकती हैं।
इस पंचाक्षरी लघु गायत्री से ब्रह्म संध्या, सवालक्ष अनुष्ठान, प्रायश्चित, शक्ति स्मरण आदि हो सकते हैं। वृहद् गायत्री और लघु गायत्री के फल में कुछ न्यूनाधिकता तो है ही अन्यथा वृहद् गायत्री की आवश्यकता ही क्यों पड़ती। पर जिनके लिए पूरी गायत्री का साधन यथा विधि करना कठिन है उनके लिए लघु गायत्री एक बड़ा ही उत्तम मार्ग है। (1) सुगमता से याद हो जाना (2) थोड़े समय में जप पूरा हो जाना, (3) पूर्ण शुद्धि और पूर्ण विधि विधान में थोड़ी छूट रहने की भी गुंजाइश—यह तीन विशेषताएं कम महत्व की नहीं हैं। इनके कारण छोटे बालकों को भी स्नान कराके लघु गायत्री का जप कराया जा सकता है और सामूहिक रूप से उसका कीर्तन किया जा सकता है। कीर्तन के लिए एक ध्यान लहरी इस प्रकार बड़ी मधुर बन जाती है—

‘‘ॐ भूः ॐ भुवः ॐ स्वः ॐ ॐ। ॐ ॐ ॐ ॐ ॐ ॐ ॐ ॐ’’।।
----***----

*समाप्त*

